
Útdráttur 

Ferðaþjónustan hefur vaxið gríðarleg ört á síðustu árum hérlendis og er í dag ein helsta 

atvinnugrein þjóðarinnar og ekkert lát virðist vera á ferðamannastraum hingað til lands. Í 

ritgerð þessari verða samfélagslegir þættir skoðaðir í kjölfar þeirra miklu breytinga sem orðið 

hafa og rýnt verður í þá áhrifaþætti sem aukið hafa vinsældir Íslands á erlendri grund. 

Ferðamennska verður skoðuð út frá kenningum innan félagsfræðinnar auk fyrri rannsókna 

sem gerðar hafa verið á ferðaþjónustu um upplifun erlendra ferðamanna hérlendis. Margir 

samfélagslegir þættir hafa breyst hérlendis undanfarin ár með þessum auknu vinsældum 

Íslands. Þar ber helst að nefna ný tækifæri á atvinnumarkaði m.a. í hótel og 

veitingahúsarekstri auk þess sem fasteignaverð hefur hækkað sögulega síðastliðin misseri en 

það má rekja að hluta til Airbnb ásamt auknu erlendu vinnuafli í ferðaþjónustu. Þessu munum 

við gera skil auk þess sem við skoðum aðdráttaröfl Íslands, þ.á.m. okkar óspilltu náttúru, auk 

heimsþekktra tónlistar og íþróttamanna sem eiga sinn þátt í vinsældum Íslands. Að lokum 

tókum við eigindleg viðtöl við aðila úr ferðaþjónustunni og fengum þeirra sýn á þær breytingar 

sem átt hafa sér stað, hvað íslenska ferðaþjónustu varðar. 

Formáli 

Ritgerð þessi er 12 eininga lokaritun til BA-gráðu í félagsfræði við Háskóla Íslands. 

Leiðbeinandi var Stefán Ólafsson prófessor og viljum við þakka honum fyrir alla hans aðstoð, 

yfirferð og góð ráð við gerð ritgerðar. Við viljum þakka öllum viðmælendum okkar fyrir 

greinagóð svör og fyrir að gefa sér tíma fyrir viðtöl okkar. Jónas Guðmundsson 

tölvunarfræðingur fær þakkir fyrir aðstoð við úrvinnslu á tölulegum gögnum. Við þökkum 

mökum okkar, fjölskyldu og vinum fyrir góðan stuðning í gegnum námsferil okkar. Að lokum 

viljum við þakka hvor öðrum fyrir góða samvinnu á ritgerð þessari og góðar samverustundir í 

náminu. 

1 Inngangur 

Þegar litið er til undanfarinna ára má sjá að ferðaþjónustan hefur sett verulegt mark á daglegt 

líf og efnahag Íslendinga. Þegar kemur að þjónustustörfum er ferðaþjónustan stærsta 

atvinnugrein heims með 10,2 % af vergri landsframleiðslu landa (e. global GDP) að meðaltali 

og er sögð veita um 292 milljónir starfa á heimsvísu (WTTC, 2017). Árið 2010 fékk Ísland svo 

eina bestu landkynningu sem hugsast gat er Eyjafjallajökull gaus og olli þar af leiðandi röskun 

á flugi víða um heim. Í kjölfar þess fékk Ísland gífurlega umfjöllun í fjölmiðlum um allan heim 

og gerði það að verkum að margir urðu meðvitaðir um landið og hvar það væri að finna. Ekki 

skemmdi landfræðileg staðsetning fyrir, hve auðvelt væri að ferðast hingað og hve mikið 

flugframboð er til og frá landinu miðað við hversu fáir búa hér. Engan má undra að fólk sem 

býr í stórborgum úti í hinum stóra heimi vilji komast í tæri við náttúruöflin og freista þess að 

sjá norðurljósin og ósnortna náttúru í víðerni Norðurslóða. Árið 2004 var fjöldi ferðamanna á 

Íslandi 360.392 en árið 2016 var sú tala komin upp í 1.792.201 sem er tæplega fimmföldun 

sem er gríðarlega ör vöxtur á einungis tólf árum og ljóst að margt hefur breyst 

(Ferðamálastofa, 2016).  

Eftir þennan gífurlega vöxt síðustu ára er raunin orðin sú að ferðaþjónustan er nú ein 

af mikilvægustu atvinnugreinum þjóðarinnar og útlit er fyrir að hún muni halda áfram að vaxa 

á komandi árum. Íslendingar standa frammi fyrir margs konar áskorunum í að viðhalda 

auðlindum og náttúru óspilltri enda óspillt landslag og náttúra stór þáttur í aðdráttarafli 

Íslands á meðal útlendinga. Á heimsvísu er Ísland afar fámennt land en með þessari gífurlegu 

aukningu ferðamanna til Íslands er hlutfall ferðamanna af íbúafjölda með því hærra sem 

þekkist í heiminum. Það vekur spurningar um þolmörk ferðaþjónustunnar og ljóst er að ef ekki 

er gripið í taumana og innviðir landsins styrktir í takt við þá fjölgun sem hingað kemur, mun 

það geta haft afar neikvæð áhrif á Ísland í heild. Gert er ráð fyrir að fjöldi erlendra ferðamanna 

á Íslandi verði um 2,3 milljónir árið 2017 sem nemur fjölgun um allt að 30% frá fyrra ári 

(Íslandsbanki, 2017). Þess má geta að frá árinu 2015 - 2016 var fjölgun ferðamanna einnig um 

30% og því lítið lát á stanslausum straumi ferðamanna til landsins (Íslandsbanki, 2017). Staðan 

er því orðin sú að fá lönd í heiminum eru eins háð ferðaþjónustu og Ísland er, en landið er í 

fimmta sæti á nýútgefnum lista í alþjóðlegri ferðaþjónustu rannsókn á eftir Möltu, Króatíu, 

Tælandi, og Jamæku (The travel & tourism economy, 2017).  

Í þessari ritgerð munum við skoða þau áhrif sem þessi fjölgun ferðamanna hefur á samfélagið 

í heild sinni og kafa dýpra í helstu þætti sem hafa breyst á Íslandi undanfarin ár, eins og hvað 

varðar hækkandi verð á fasteignamarkaði sem gerir ungu fólki sífellt erfiðara að stíga sín fyrstu 

skref í íbúðakaupum sérstaklega erfitt fyrir. Þar skoðuðum við hið nútíma deilihagkerfi sem 

hefur komið eins og stormsveipur í íslenskt samfélag með alþjóðlegum fyrirtækjum á borð við 

Airbnb sem árið 2016 voru með að meðaltali 809 íbúðir í Reykjavík í leigu fyrir ferðamenn 

miðað við 509 frá árinu áður (Íslandsbanki, 2017). Í viðtali okkar við Grétar Jónasson, 

framkvæmdarstjóra Félags fasteignasala lýsti hann yfir áhyggjum sínum á þessari hækkun og 

benti okkur á að Airbnb væri þó lítil breyta í stóra samhenginu þar sem lítið hafi verið byggt á 

árunum 2008 – 2014 og skortur á íbúðum því orðinn gífurlegur. Þá fjölgaði ferðamönnum svo 

ört síðastliðin misseri að sækja þurfti vinnuafl út fyrir landssteinana og árið 2016 voru 

útlendingar starfandi í ferðaþjónustunni, um sex þúsund (Íslandsbanki, 2016). Þá er ljóst að 

marga nýja þarf að hýsa og með hækkandi kaupmætti íslendinga hafi þá mjög stór hópur 

komið inn á sama tíma sem fyrstu kaupendur, í kapp við stór fasteignafélög sem kaupa upp 

íbúðir í miklum mæli. Þrátt fyrir þá neyð sem ríkir á húsnæðismarkaði hefur ferðaþjónustan 

þó gert margt gott fyrir samfélagið og skapað miklar tekjur og ótal störf á Íslandi eins og í hótel 

og veitingahúsarekstri og þannig ýtt undir mikinn menningarlegan fjölbreytleika m.a. í mat og 

afþreyingu.  

Ísland hefur verið á margra vörum undanfarin misseri. Íslenska karlalandsliðið í 

knattspyrnu átti frábært sumar í Evrópukeppninni í Frakklandi og hlaut heimsathygli fyrir 

margra hluta sakir á því móti. Fyrir utan frábæran árangur innan vallar og frækinn sigur gegn 

Englandi í sextán liða úrslitum þóttu stuðningsmenn Íslands vekja sérstaka athygli fyrir hið 

umtalaða ,,víkinga klapp”og mikla prúðmennsku. Í ritgerðinni fjöllum við um fleiri íþróttaafrek 

íslendinga sem vakið hafa heimsathygli auk þess sem við skoðum þá gífurlegu grósku sem 

hefur átt sér stað í íslensku tónlistarlífi, en sífellt fleiri Íslendingar eru nú að ryðja sér til rúms 

á erlendum tónlistarmarkaði. Auk þess hefur Ísland getið af sér gott orð fyrir að halda 

frábærar alþjóðlegar tónlistarhátíðir sem laða að þúsundir ferðamanna til landsins ár hvert. 

Það koma þó ekki allir bara til þess að heyra góða tónlist heldur má ætla að þeir sem hingað 

komi á slíkar hátíðir reyni að slá tvær flugur í einu höggi og nýta tíma sinn á Íslandi einnig til 

að skoða stórbrotna náttúru, ólíka því sem þau þekkja frá sínu heimalandi. Ein af sérstöðum 

Íslands í ferðamannaiðnaðinum er landslag okkar, hvort sem það eru fossar, eldfjöll, 

goshverir, jöklar, eða fjalllendi okkar. Í sumarkönnun ferðamálastofu (2016) sem gerð var á 

erlendum ferðamönnum sögðust 95,5 % svarenda að Íslandsferðin hafi staðist væntingar 

þeirra og tæplega 82% svarenda töldu það líklegt að þeir myndu vilja heimsækja Ísland aftur 

á komandi árum.  

            Fyrir ritgerðina tókum við eigindleg opin hálfstöðluð viðtöl við nokkra aðilla úr 

ferðaþjónustunni til þess að öðlast dýpri skilning á efninu og fá að heyra frá fyrstu hendi 

upplifun þeirra sem vinna í ferðamannaiðnaði í fullu starfi, hvernig upplifun þeirra væri á 

ferðamannaiðnaði Íslendinga. Þeir tóku undir þessar tölur ferðamálastofu og töldu þeir þá 

ferðamenn sem þeir leiðsegja almennt gífurlega ánægða með upplifun sína á Íslandi, en höfðu 

þó þungar áhyggjur af látlausri fjölgun ferðamanna til landsins sem þeir töldu innviði okkar 

ekki bera sbr. mikinn klósettskort á helstu ferðamannastöðum, hrörnandi vegakerfi, og skort 

á bílastæðum. Einnig tókum við saman tölfræðilegt yfirlit yfir helstu þróun ferðaþjónustunnar 

hvað varðar atvinnuvegi, samgöngur, ferðamenn, gistinýtingu og neyslu. 

            Eitt af því sem gerir félagsfræði áhugaverða er hversu víðtæk hún er og í ritgerðinni 

skoðum við frægar kenningar innan félagsfræðinnar og yfirfærum á ferðamannaiðnaðinn. 

Þannig náum við að tengja samspil ferðaþjónustu og samfélags í gegnum félagsfræðina og 

kafa dýpra í það samfélagslega sem á sér stað þegar ferðamenn koma á nýja, framandi 

áfangastaði og hvernig ferðaþjónusta getur breytt samfélögum.  

 

 

 

 

 

 

 

 

 



 12 

2 Tölfræðilegt yfirlit um þróun ferðaþjónustunnar 

 

 

 

 
Heimild: Hagstofa Íslands 

 

Mynd 1. Þróun erlendra farþega um Keflavíkurflugvöll eftir ríkisfangi í september 

Sá fjöldi erlendra ferðamanna sem heimsækja Ísland hefur aukist gríðarlega mikið á síðustu 

árum en árið 2016 var heildarfjöldi erlendra ferðamanna á Íslandi 1.792.201 (Ferðamálastofa, 

2017). Keflavíkurflugvöllur hefur orðið á síðustu árum vinsæl tengihöfn á milli Evrópu og 

Norður Ameríku, því fer mikill fjöldi farþega um Keflavíkurflugvöll á hverjum degi, en tafla 2 

sýnir einungis september en á þeim tíma koma hvað flestir ferðamenn til Íslands. Mynd 2 sýnir 

fjölda farþega frá fimm löndum en þessi lönd eiga flesta ferðamenn sem ferðuðust um 

Keflavíkurflugvöll árið 2016 og sýnir hún einnig þróun á farþegafjölda á árunum 2002 – 2016. 

Flestir ferðamenn koma frá Bandaríkjunum, Frakklandi, Þýskalandi, Bretlandi, og Kanada ef 

miðað er við árið 2016. Þarna sést mikil aukning sérstaklega á Bandarískum ferðamönnum til 

landsins sem töldu 45.378 og eru aðeins færri en þeir 48.089 Íslendingar sem þarna fóru í 

gegn í september (Hagstofa Íslands, 2017).  

Heimild: Hagstofa Íslands 

Mynd 2. Tekjur miðað við atvinnuvegi 

Mynd 2 sýnir heildartekjur hjá þremur stærstu atvinnuvegum okkar Íslendinga og hvernig 

tekjur hafa þróast frá árinu 2013–2016 en atvinnuvegir sem sýndir eru á mynd 2 eru 

útflutningur sjávarafurða, útflutningur iðnaðarvara, og tekjur af erlendum ferðamönnum 

hérlendis og erlendis. Tekjur af erlendum ferðamönnum miðast við tekjur sem ferðaþjónusta 

hérlendis skapar sér og einnig tekjur íslenskra flugfélaga af því að flytja erlenda farþega, hvort 

sem það er til og frá Íslandi eða annarsstaðar. Árið 2013 voru tekjur þessara þriggja 

atvinnuvega nokkuð keimlíkar en eftir að mikil fjölgun varð á erlendum ferðamönnum 

hérlendis á stuttum tíma, jukust tekjur af erlendum ferðamönnum til muna. Árið 2016 var 

ferðaþjónustan orðin að stærsta atvinnuveg okkar Íslendinga og urðu tekjur mestar, rúmir 

180 milljarðar króna. Eins og sjá má á mynd 2 eru miklar uppsveiflur og niðursveiflur í 

ferðaþjónustu hérlendis en það er vegna árstíðarbundins mun í ferðaþjónustunni. 

Sumartíminn er mikill háannatími en á veturnar koma hingað mun færri erlendir ferðamenn 

sem þó verða sífellt fleiri með tímanum sem líður. Áhugavert hefði verið að skoða þróunina 

yfir lengra tímabil en elstu tölur sem fundust á vef Hagstofunnar (2016) voru frá árinu 2013.  

Heimild: Hagstofa Íslands 

Mynd 3. Skráðir bílaleigubílar í ágústmánuði 

Mynd 3 sýnir þá þróun sem átt hefur sér stað á fjölda skráðra bílaleigubíla á árunum 2010-

2016. Á síðastliðnum árum hefur bílaleigugeirinn tekið stór skref fram á við en aldrei hafa 

verið fleiri skráðir bílaleigubílar en nú. Árið 2010 voru skráðir 6589 bílaleigubílar í ágústmánuði 

en á síðustu árum hefur fjöldi þeirra aukist jafnt og þétt. Í ágústmánuði 2016 voru alls skráðir 

21.405 bílaleigubílar en það gefur til skyna gríðarlega aukningu á einungis sex árum og eru 

bílaleigubílar í dag um 10% af heildarbílaflota Íslendinga (Íslandsbanki, 2017). Aðal ástæða 

fyrir þessari aukningu bílaleigubíla eru erlendir ferðamenn en aukning bílaleigubíla er í takt 

við þá fjölgun sem orðið hefur hérlendis á erlendum ferðamönnum. 

          Heimild: Hagstofa Íslands 

Mynd 4. Nýting hótelherbergja og rúma  

Eins og sjá má á mynd 1 hefur þróun verið mjög samstíga á höfuðborgarsvæði, Norðurlandi, 

og Suðurlandi. Árið 2000 voru um 66% herbergja og rúma nýtt á höfuðborgarsvæðinu en 

einungis rúmlega 30% á bæði Norður- og Suðurlandi. Árið 2016 var hinsvegar nýting 

höfuðborgarsvæðisins tæp 86%, Suðurlands tæp 59% og nýting hótelherbergja og rúma á 

Norðurlandi var tæp 49% árið 2016. Eins og sést er nýting hótelherbergja og rúma á 

höfuðborgarsvæðinu gríðarlega mikil, en þrátt fyrir það er mikill fjöldi ferðamanna sem gistir 

ekki á hótelum heldur þess í stað nýtir sér þjónustu Airbnb en slík gistiþjónusta er mjög vinsæl 

á Íslandi og þá sérstaklega á höfuðborgarsvæðinu. Ætla má að ef ekki væri fyrir Airbnb gætu 

íslensk hótel ekki séð fyrir öllum þeim erlendu ferðamönnum sem að hingað koma, en árið 

2016 voru 809 íbúðir að meðaltali í leigu að öllum stundum í Reykjavík (Íslandsbanki, 2017).  

          Heimild: Hagstofa Íslands 

Mynd 5. Heildarneysla erlendra ferðamanna á Íslandi 

Mynd 4 sýnir heildarneyslu erlendra ferðmanna á árunum 2009 – 2015 og sýnir hversu mikil 

innkoma ferðaþjónustu er á tilteknu ári og hversu miklum peningum erlendir ferðamenn eyða 

á Íslandi. Árið 2009 var heildarneysla ferðamanna tæpir 93 milljarðar króna en árið 2010 hafði 

heildarneysla ekki aukist heldur stóð hún í stað. Árið 2011 var nokkur aukning í heildaneyslu 

ferðamanna en árið 2011 var hún tæpir 113 milljarðar króna. Mesta aukningin sem sýnd er á 

mynd 4 er þó á milli áranna 2014 og 2015, en árið 2015 var heildarneysla erlendra ferðamanna 

á Íslandi komin í 263 milljarða króna. Áætlað er að heildarneysla erlenda ferðamanna hafi 

verið enn meiri árið 2016, sömu sögu er að segja með árið 2017 en samkvæmt könnun 

Íslandsbanka (2017) er búist við að árið 2017 verði enn viðameira heldur en árið 2016 og 

heildaneysla erlendra ferðamanna eftir því. 

3 Upplifun erlendra ferðamanna árin 2004 og 2016 

Margt hefur breyst á Íslandi á síðustu árum ef horft er til ferðaþjónustu á Íslandi en fjöldi 

ferðamanna hefur aldrei verið meiri en á síðasta ári. Því er forvitnilegt að skoða og bera saman 

kannanir sem gerðar hafa verið af Ferðamálastofu (2004) og (2016). Árið 2004 var fjöldi 

ferðamanna á Íslandi 360.392 en árið 2016 hafði sá fjöldi nánast fimmfaldast og fjöldi 

ferðamanna á Íslandi kominn í 1.792.201 sem er gríðarlega ör vöxtur á einungis tólf árum 

(Ferðamannastofa, 2016). Þó svo að fjöldi ferðamanna hafi aukist töluvert er margt sem hefur 

ekki breyst mikið þegar Íslandsdvöl erlendra ferðamanna er skoðuð. Vinsælustu 

ferðamannastaðirnir eru að mestu leyti þeir sömu, þ.e. Gullfoss og Geysir, Bláa Lónið, og 

Þingvellir. Náttúra Íslands spilar stærsta hlutverkið í báðum könnunum þegar kemur að 

hugmynd að ferð til Íslands hjá erlendum ferðamönnum. Í báðum könnunum kemur fram að 

sumarið er vinsælli tími fyrir Íslandsför heldur en veturinn og í báðum könnunum kemur fram 

að meirihluti erlendra ferðamanna voru að heimsækja Ísland í fyrsta skipti.   

 Þegar svarendur voru spurðir hvaðan hugmyndin að Íslandsferðinni kom, svöruðu um 

62% svarenda að um áhuga á landinu væri að ræða á árinu 2004 og um 58 % svarenda árið 

2016. Rúmlega 30% svöruðu árið 2004 að þeir höfðu frétt af landinu frá ættingjum og vinum 

til móts við 46,5% á árinu 2016. Í könnuninni frá árinu 2016 svöruðu um 17% að þeir hefðu 

fengið hugmyndina i gegnum samfélagsmiðla og á vefsíðum á móti 8% árið 2004. Að baki 

þessari aukningu má ætla að sú þróun sem hefur verið á samfélagsmiðlum síðustu ár enda í 

dag stór þáttur í markaðsmálum fyrirtækja í að ná til fólks um allan heim á skömmum tíma. 

Árið 2004 svöruðu um 75% þeirri spurningu að aðal áhrifaþáttur á ákvörðun um Íslandsferð 

væri tengd náttúru okkar Íslendinga en um 83% árið 2016. Það hefur verið mjög fróðlegt að 

fylgjast með þeim áhuga sem kvikmyndaframleiðendur og tónlistarmenn hafa haft á landinu 

okkar en bæði kvikmyndir og tónlistarmyndbönd hafa verið tekin upp hér á landi og hafa 

fengið töluverða umfjöllun og góða spilun og ekki má útiloka að þessir þættir hafi getað haft 

áhrif á auknum áhuga ferðamanna til landsins. Ef horft er til þeirrar spurningar hvort að 

ferðamenn hafi komið til landsins áður þá svöruðu 79,8% aðspurðra á árinu 2004 því neitandi 

en um 86% á árinu 2016 sem er munur upp á rúmlega 6% og ætla má að að meginþorri 

erlendra ferðamanna sé að koma til Íslands í fyrsta skipti og færri sem koma hingað oftar en 

einu sinni. Dvalarlengd ferðamanna var keimlík í báðum könnunum en meðal dvalarlengd 

ferðamanna á árinu 2004 voru 8 - 14 dagar og árið 2016 voru þeir 8 - 11 dagar. Þeir landshlutar 

sem fólk velur til sinnar dvalar á ferðalagi um Ísland hefur einnig ekkert breyst mikið á síðustu 

tólf árum en um 90% ferðamanna völdu Reykjavík sem sinn dvalarstað árið 2004 og tæplega 

89% árið 2016. Suðurland völdu tæplega 56% ferðamanna árið 2016 og 57% árið 2004 og 

tæplega 50% erlendra ferðamanna dvöldu á Norðurlandi árið 2004 og 48% árið 2016. Þegar 

afþreying erlendra ferðamanna á meðan dvölinni stóð er skoðuð kemur helst í ljós sú mikla 

aukning á afþreyingu sem að í boði er fyrir ferðamenn. Þar má m.a. nefna snorkl í Silfru, 

flúðasiglingar, heilsulindir og heimsóknir á margvíslegar hátíðir s.b.r. tónlistarhátíðir, 

matarhátíðir og menningarhátíðar. Þegar kemur að huglægu mati erlendra ferðamanna eru 

töluverðar breytingar milli þessa tveggja kannana en ferðamnen voru til að mynda spurðir 

hvað hefði verið jákvætt og neikvætt við dvöl þeirra á Íslandi. Í könnunni frá 2004 svöruðu 

58,6% aðspurðra því að það jákvæðasta við Íslandsferð þeirra hafi verið náttúran á móti 28,2% 

árið 2016 þegar ferðamenn voru spurði hvað var minnistæðast. Um 14,2% töldu fólkið það 

jákvæðasta við Ísland árið 2004 og 19% árið 2016,  7,3% sögðu að sú afþreying sem að boðið 

hefði verið upp á hefði verið það jákvæðasta við dvöl þeirra hérlendis árið 2004 á móts við 

2016, þar sem ferðamenn nefndu ýmsa afþreyingar tengda hluti þegar þau voru spurð um 

minnistæða hluti á Íslandi, enda eins og áður hefur komið fram er mun meira í boði fyrir 

ferðamenn í dag en fyrir tólf árum. Þegar neikvæðir þættir eru skoðaðir og þættir sem 

ferðamenn telja að megi bæta hefur ýmislegt breyst á þessum tólf árum. Í könnuninni frá 

árinu 2004 svara tæplega 55% aðspurðra því að hátt verðlag sé það neikvæðasta við dvöl 

þeirra hérlendis en í könnuninni árið 2016 einungis 14,2%. Það sem flestir töldu hingsvegar 

ábótavant er ástand vega hérlendis en árið 2004 svörðu 6% því ábótavant á móti 10,6% árið 

2016. Næst á eftir svöruðu 7,4% árið 2016 og 1,2% árið 2004 að um ,,massatúrisma“ (e. Mass 

tourism) viðgengist á Íslandi og að hann þyrfti að takmarka. Það ætti ekki að koma mörgum á 

óvart enda voru árið 2016 tæplega 1,8 milljónir ferðamanna að sjá land okkar og þjóð. 

Tæplega 96% af þessum fjölda heimsótti Reykjavík og eins og flestum er kunnugt er Reykjavík 

ekki stór borg og því erfitt að fóta sig á meðal allra þeirra erlendu ferðamanna sem þangað 

koma. 

 

3.1 Landslag og náttúra 

Hér er áframhaldandi samanburður á könnununum tveimur frá Ferðamálastofu (2004) og 

(2016) þar sem rýnt verður nánar í þætti er viðkoma landslagi og náttúru Íslands. Ein af 

sérstöðum Íslands í ferðamannaiðnaðinum er landslag okkar og er það oft á tíðum engu likt, 

hvort sem það eru fossar, eldfjöll, goshverir, jökla eða fjallendi okkar. Þegar leitað var eftir því 

hvort að Íslandsferðin hafi staðist væntingar þeirra ferðamanna sem lögðu leið sína til Íslands, 

voru tæplega 82% svarenda sem töldu það líklegt að þeir myndu vilja heimsækja Ísland aftur 

á komandi árum árið 2016 og um 81% árið 2004. Leitað var eftir því að fá svör við því hvaðan 

hugmyndin kom við heimsókninni til Íslands svöruðu 57,8% því að það hafi verið almennur 

áhugi á náttúrunni eða landinu árið 2016 og rúmlega 60% árið 2004. Þegar aðrir þættir voru 

skoðaðir kom í ljós að 83% svarenda nefndu náttúruna þegar leitað var eftir því að hvaða 

þættir höfðu haft megin áhrif á að ferð var farin árið 2016 og rúmlega 75% árið 2004. Það sem 

heillaði ferðamennina hvað mest við náttúru landsins kom í ljós að 48,6% töldu að fegurð og 

óspillt náttura væri helsti áhrifavaldur þegar þeir tækju ákvörðun um að Ísland yrði fyrir valinu 

og um 62% árið 2004. Árið 2016 heimsóttu 95,6% svarenda Reykjavík í ferð sinni um Ísland og 

tæplega 90% árið 2004. Á árunum 2004 og 2016 var vinsælasti landshluti Íslands Suðurland 

en um 71,2% heimsóttu þann landshluta árið 2016 og um 57% árið 2004.  Vinsælustu staðirnir 

á Suðurlandi eru Gullfoss/Geysir, 62,2% árið 2016 og 75% árið 2004, Þingvellir, 56,8% árið 

2016 og um 64% árið 2004. Vík, 56,6% árið 2016 og 46,5% árið 2004, Jökulsárlón, 50,2% árið 

2016 og 23,8% árið 2004. Norðurland var þó einnig vinsælt og svöruðu 45-46% að þeir höfðu 

heimsótt Akureyri og Mývatnssveit árið 2016 og um 46% árið 2004, en sá staður sem hvað 

oftast var heimsóttur á Reykjanesi árið 2016 var Bláa lónið en 40,6% svarenda sögðust hafa 

skoðað þessa vinsælustu baðlaug okkar Íslendinga. Árið 2004 var Bláa Lónið þó ekki tilgreint 

sem svæði sem heimsótt var, en vinsældir Bláa Lónsins hafa aukist mikið á síðustu 12 árum. 

Aðrir vinsælir ferðamannastaðir eru meðal annars Landmannalaugar, Dettifoss, Skaftafell, 

Húsafell og Snæfellsnes þjóðgarður.        

 Það er því greinilegt hversu mikilvæg náttúra okkar er þegar það kemur að 

ferðamannaiðnaðinum en árið 2013 skapaðist mikil umræða um hvort það ætti að beita 

gjaldtöku á mörgum af okkar vinsælustu áfangastöðum. Ekki eru þó allir sammála um hvort 

það sé rétt ákvörðun. Margir vilja þó að gjaldtöku sé einugis beitt á erlenda ferðamenn en 

ekki á okkur Íslendingana. Fordæmi fyrir gjaldtöku má finna á vinsælum ferðamanna- 

áfangastöðum um allan heim en helsta ástæða fyrir henni er til þess að sjá um viðhald og 

uppbyggingu á vinsælum ferðamannastöðum. Þar sem það hefur orðið mikil gróska í 

ferðamannastraumnum hér á landi vilja margir meina að þörf sé fyrir úrbætur á slíkum 

stöðum (Ferðamálastofa, 2013). 

4 Uppgangur ferðaþjónustunnar 

4.1 Samgöngur 

Það sem að skiptir mestu máli í komu ferðamanna til Íslands eru flugsamgöngur en um 90% 

þeirra ferðamanna sem koma hingað til lands ferðast með flugi en til samanburðar er þetta 

hlutfall um 54% í ríkjum OECD (Íslandsbanki, 2017). Á síðustu sex árum hefur orðið gríðarleg 

aukning á framboði á flugi hingað til lands en þrátt fyrir að íslensku flugfélögin séu einungis 

tvö, eru 14 flugfélög með regluleg flug, til og frá Íslandi. Til samanburðar var einungis eitt 

erlent flugfélag með regluleg flug til og frá Íslandi árið 2010 (Arion banki, 2016). Því er ljóst að 

tíðar flugferðir hingað til lands eru stór hluti af þeim vexti sem hefur átt sér stað hérlendis í 

ferðaþjónustunni. Þrátt fyrir öll þau erlendu flugfélög sem fljúga hingað til lands, stóðu 

íslensku flugfélögin tvö fyrir flutningi á um 80% erlendra gesta á árinu 2016. Þar sem við 

Íslendingar eigum einungis einn flugvöll sem að tekur við erlendum gestum, og þar sem hann 

er í sífelldum endurbótum og stækkunum, er óhætt að segja að mörg störf hafi skapast þar 

með beinum og óbeinum hætti vegna ferðamanna (Íslandsbanki, 2017). Einnig er stór ástæða 

fyrir tíðum heimsóknum erlendra gesta til Íslands vegna töluverð lækkun á flugfargjöldum á 

síðustu árum, en einnig hefur landfræðileg lega landsins mikil áhrif. Það er einnig þekkt að 

nota Ísland sem tengihöfn en staðsetning okkar á miðju Atlantshafi liggur vel, enda mitt á milli 

Evrópu og Bandaríkjanna. Helsinki í Finnlandi hefur einnig verið notuð sem tengihöfn við Asíu 

en á þessu ári hyggst félagið hefja flug allt árið um kring til Íslands enda mikil eftirspurn frá 

Kínverjum og Japönum að heimsækja Ísland. (Íslandsbanki, 2017).   

 Bílaleigumarkaðurinn hefur einnig blómstrað á síðustu árum eftir að ferðamönnum 

fór að fjölga en árið 2016 var metár í fjölda skráðra bílaleigubíla og voru alls 20.847 skráðir 

bílar hérlendis en það er um 35% fleiri bílar en árið áður. Árið 2010 voru bílaleigubílar um 2-

3% af öllum bílaflota okkar Íslendinga en þessar tölur hafa aukist mjög á síðustu árum og má 

reikna með af einn af hverjum tíu bílum í dag sé bílaleigubíll. Sala á nýjum bílum hefur einnig 

aukist mikið að undanförnu og hafa bílaleigur verið duglegar að kaupa nýja bíla til þess að 

bæta við flota sinn en á síðasta ári voru um 42% af seldum nýjum bílum, keyptir af bílaleigum. 

Bílaleigugeirinn hefur því stækkað gríðarlega mikið á síðustu árum en þar er langstærsta 

ástæðan erlendir ferðamenn. Velta íslenskra bílaleiga hefur því aukist mikið og á árinu 2015 

hafði hún fimmfaldast frá árinu 2005, en heildarveltan var um 35 milljarðar króna. Talið er að 

á síðasta ári (2016) hafi heildarveltan verið um 48 milljarðar (Íslandsbanki, 2017). 

Líkt og hjá bílaleigum hefur vöxtur á markaði hópbifreiða verið mikill en það er einnig 

beintengt þeim mikla ferðamannastraumi sem að hingað kemur til lands, til að mynda ríflega 

tvöfaldaðist fjöldi hópbifreiða árið 2016 miðað við fyrra ár. Heildarfjöldi nýskráðra hópbifreiða 

á síðasta ári var 412 en 184 árið 2015, líkt og hjá bílaleigunum var mikil aukning á síðustu 

árum. Það ætti því ekki að koma neinum á óvart að þessar tvær greinar standa fyrir nánast 

öllum farþegaflutningi á erlendum ferðamönnum hérlendis (Íslandsbanki, 2017). 

 

4.2 Hótel og veitingahúsarekstur 

Á síðustu árum hefur orðið gríðarleg uppsveifla í hótelrekstri hér á landi og ný hótel sprottið 

upp í gríð og erg en það er að langmestu leyti vegna aukningar ferðamanna. Á árunum 2009-

2013 jókst framboð hótelherbergja til muna en þó ekki næginlega mikið í takt við aukningu 

ferðamanna sem heimsóttu Ísland (Ferðamálastofa, 2014). Í dag má áætla að hlutfall seldra 

gistinátta til erlendra ferðamanna séu 90%, það er talsverð aukning frá árinu 2001 en þá var 

hlutfallið 68% (Íslandsbanki, 2017). Því er ljóst hversu veigamikill hótelrekstur er fyrir 

ferðamannageirann hér á landi en um 21% af heildarútgjöldum erlendra ferðamanna hér á 

landi er vegna gistiþjónustu. Einnig hefur gisting á landsbyggðinni orðið vinsælli á síðustu 

árum hjá erlendum ferðamönnum en sem dæmi um það má nefna að árið 2001 voru 

gistinætur seldar til erlenda ferðamanna um 50% allra gistinátta en árið 2016 var hlutfallið 

orðið 80% (Íslandsbanki, 2017). 

Sömu sögu er að segja um rekstur veitingahúsa en mikil uppsveifla hefur orðið í   

veitingahúsageiranum en ný veitingahús hafa sprottið upp jafnt og þétt frá árinu 2007. Þó svo    

að hér á landi hafi orðið hrun hefur það ekki haft mikil áhrif aukningu veitingahúsa en á 

árunum 2007-2015 fjölgaði nýskráningu íslenskra veitingahúsa um rúm 29% en árið 2015 voru 

skráð 828 veitingahús hér á landi (Viðskiptablaðið, 10. september, 2016).  

Árið 2016 var heildarfjöldi seldra gistinátta rúmlega 8,8 milljón talsins en þar með talið 

voru óskráðar gistinætur í gegnum Airbnb og aðrar slíkar þjónustuvefsíður. Af öllum þeim 

ferðamönnum sem hér gistu voru 59% allra gistinátta á hótelum og gistiheimilum, 11% á 

tjaldsvæðum og 30% á öðrum tegundum gististaða, en í þeim flokki eru Airbnb, heimagisting, 

íbúðargisting, farfuglaheimili og orlofshús (í eigu annarra en stéttarfélaga og félagasamtaka) 

(Hagstofa Íslands, 2017). 

Í janúarmánuði á þessu ári voru 281.400 seldar hótelgistingar en það er 43% aukning 

ef miðað er við janúar síðasta árs. 89% af þessum hótelgistinóttum voru seldar til erlendra 

ferðamanna en það er 47% aukning frá janúarmánuði ársins 2016. Gistinóttum Íslendinga 

fjölgaði einnig frá janúarmánuði síðasta árs en þó einungis um 17%. 206.500 af þessum 

gistinóttum voru innan höfuðborgarsvæðisins en það er um 73%, næstflestar gistinætur voru 

á suðurlandi eða um 34.500 (Hagstofa Íslands, 2017).     

 Í febrúarmánuði 2017 var þó nokkur aukning frá janúarmánuði 2017 en fjöldi seldra 

gistinátta á hótelum var 331.800 talsins, en það er 21% aukning frá febrúarmánuði ársins 

2016. Eins og í janúarmánuði voru gistinætur seldar til erlendra ferðamanna í febrúar 89% af 

heildarfjölda  (Hagstofa Íslands, 2017). Þar sem að fjölgun ferðamanna hefur aukist gríðarlega 

á síðustu árum hafa skapast hér á landi ný tækifæri til atvinnu, hvort sem það er beintengt 

ferðamannageiranum eins og t.d. leiðsögumenn fyrir margvíslegar ferðir innan 

höfuðborgarsvæðisins, á þekktum ferðamannaslóðum eða á okkar stórbrotnu jöklum. Einnig 

hafa opnast flóðgáttir í hótelrekstri sem og í veitingahúsageiranum hér á landi en fjölmörg 

störf þarf að manna á slíkum markaði til að uppfylla þarfir þeirra ferðamanna sem heimsækja 

land okkar og þjóð. Í dag eru u.þ.b. 90% af öllum seldum gistinóttum seldar til ferðamanna en 

árið 2001 voru þær um 68%, árið 2010 var heildafjöldi seldra gistinátta um 2,1 milljónir en 

árið 2015 var sú tala komin upp í 5,6 milljónir (Íslandsbanki, 2017).  

Þó svo að mörg ný störf hafi orðið til vegna fjölgunar ferðamanna hafa kannanir þó 

sýnt að erfitt sé að manna stöður innan fyrirtækja í ferðaþjónustunni. Niðurstöður gefa til 

kynna að 41% fyrirtækja töldu að skortur væri á starfskrafti í flokknum samgöngur, flutningar 

og ferðaþjónusta í desember 2016. Einnig var mikill skortur á starfsfólki í flokkunum 

byggingastarfssemi og veitur eða 78,6%, iðnaður og framleiðsla (53,1%) og verslun (42,9%) en 

allar þessar greinar verða fyrir óbeinum áhrifum aukins fjölda ferðamanna hér á landi. Einnig 

var skortur á vinnuafli í flokknum gisti- og veitingaþjónusta þrátt fyrir þá miklu uppsveiflu sem 

nefnd var hér fyrr í kaflanum (Íslandsbanki, 2017). Þrátt fyrir að starfsfólk vanti í gistiþjónustu 

fyrir ferðamenn hér á landi er slík þjónusta stærsti útgjaldaliður ferðamanna hérlendis en 

heildarinnkoma á vegum gistiþjónustu nemur um 21% af heildarveltu þeirra árið 2015. 

Veitingaþjónusta er einnig stór þáttur af heildarútgjöldum ferðamanna en árið 2015 var slík 

þjónusta 10% af heildarútgjöldum erlendra ferðamanna (Íslandsbanki, 2017). Gæði 

veitingahúsa hér á landi hafa aukist mikið á síðustu árum en þáttur ferðamanna hefur verið 

viðamikill í þeim efnum. Veitingastaðir vilja sína hæfni sína og kunnáttu í matargerð og bjóða 

ferðamönnum upp á það besta sem völ er á. Að sama skapi geta veitingastaðir einnig verið 

góð landkynning spyrjist það út fyrir landsteinana að góður matur sé til staðar á Íslandi.  

Matarhátíðin Food and Fun hefur verið haldin frá árinu 2002 en hún er í grunninn 

keppni milli íslenskra og erlendra kokka til þess að sína hæfni sína til matargerðar en í fyrstu 

var hún haldin vegna skorts á ferðamönnum á köldum vetrardögum í febrúar og marsmánuði, 

því kviknaði hugmynd að nota íslenska matargerð sem aðdráttarafl fyrir ferðamenn. Kokkar 

frá Bandaríkjunum og Evrópu fá boð að koma til Íslands til að leika listir sínar í samvinnu við 

íslenska veitingastaði og er mikil eftirspurn frá heimsfrægum kokkum að koma hingað til lands 

á meðan hátíðinni stendur. Keppnin hefur vakið heimsathygli meðal blaðamanna og erlendra 

gesta sem vilja sækja landið okkar heim til að vera partur af þessari glæsilegu hátíð. Hátíðin 

hefur einnig verið tækifærisgluggi fyrir íslensk veitingahús að sýna hvers þau eru megnug og 

hafa mörg innlend veitingahús vakið mikla athygli á erlendum markaði. Veitingastaðurinn Dill 

hefur einmitt gert það og hlotið að launum Michelin stjörnu en Dill er fyrsti íslenski 

veitingastaðurinn sem hlýtur þá viðurkenningu. Michelin stjarnan er stærsta viðurkenning 

sem veitingahús getur fengið og keppast veitingahús um allan heim að fá slíka viðurkenningu. 

„Þetta sýnir að það þarf ekki nema lítinn 20-30 manna stað til að draga athygli að Reykjavik 

sem matarborg á heimsvísu“, sagði Ragnar Eiríksson yfirkokkur á Dill í viðtali við mbl.is (Mbl.is, 

23. febrúar, 2017).  

Árið 2015 var gríðarleg fjölgun starfa í ferðaþjónustugeiranum hér á landi eða sú fjórða 

mesta í heiminum, en það sýnir vel hversu viðamikil starfsgreinin er orðin hérlendis en árið 

2016 störfuðu að meðaltali tæplega 24 þúsund manns í ferðaþjónustunni. Störfum innan 

greinarinnar fjölgaði einnig mikið á árunum 2010 - 2016, en þá fjölgaði störfum innan 

ferðaþjónustunnar um 13.500 eða 42% af öllu hagkerfinu. Ef að teknar væru með aðrar 

starfsgreinar sem tengjast ferðaþjónustunni óbeint, væri hlutfallið enn hærra, þar má nefna 

verslunarstörf og byggingariðnað. Um helmingur nýrra starfa sem skapast hafa á árunum 2010 

- 2016 í hagkerfi okkar má rekja til aukningar ferðmanna á þessum árum. Því má segja að 

ferðaþjónusta hafi verið mikill ,,atvinnuleysissópur” en mörg störf töpuðust í kjölfar hrunsins 

árið 2008. Þrátt fyrir það voru um 4.500 starfsmanna í ferðaþjónustunni af erlendu bergi 

brotnu árið 2015 og ári síðar um 6 þúsund en það gerir um fjórðung af öllum starfsmönnum 

ferðaþjónustunnar. Launþegum í ferðaþjónustunni hefur fjölgað um tæp 12% á ári á 

síðastliðnum árum og er því ljóst að þessi grein hefur gert virkilega góða hluti fyrir hagkerfið 

og mun halda áfram að gera það árið 2017 samkvæmt spá Íslandsbanka (2017).  

5 Sjónarmið kenninga 

5.1 Neyslufélagsfræði 

Ferðaþjónusta snýst um upplifun og á því skyldleika við neysluhyggju. Neysluhyggja hefur 

verið hluti viðfangsefna félagsfræðinnar í marga áratugi, allt frá hugmyndum Karls Marx á 

miðri 19. öld. Megináhersluþættir neyslufélagsfræðinnar byggja á framleiðslu, iðnaði, og 

viðskiptahugmyndum. Það mætti einnig líta á Walt Disney sem einhverskonar frumkvöðul 

þegar að kemur neysluhyggju sem tengist ferðamannaiðnaðinum, en Disney hélt því fram að 

eitthvert aðdráttarafl þyrfti til að leiða viðskiptavini í þær áttir sem að hann vildi, hann kallaði 

slíka hluti „weenies“. Disney notaði þessa hugmyndafræði í byggingu á sínum margfrægu 

Disney görðum (e. Disney world) og laðaði að viðskiptavini með háum turnum, kastölum, 

fígúrum og öðrum margvíslegum hlutum sem gripu augu og athygli gesta. Í stærra samhengi 

mætti því segja að bæir, borgir og jafnvel lönd hafi byggt upp mismunandi langtíma 

aðdráttarafl til að laða að gesti, til að mynda vilja margir meina að Eiffel turninn í París og 

Geimnálin (e. Space needle) í Seattle séu einmitt slíkt aðdráttarafl fyrir ferðamenn. Á Íslandi 

gæti Harpan talist sem slíkt fyrirbæri, en hún er mikið aðdráttarafl fyrir erlenda ferðamenn, 

og skartar mikilli sýningu af ýmsum ljósum og lituðum glerjum sem eru mikið sjónarspil (Rey 

& Ritzer, 2012).  

Menningariðnaður (e. culture industry) er hugtak sem búið var til af tveimur þýskum 

átakasinnum, Theodor Adorno og Max Horkheimer, en þeir vildu meina að allt sem nær 

vinsældum sé að mestu leyti „fjöldaframleitt“ til að ná til sem flestra. Þetta á þó aðallega við 

um sjónvarpsefni, útvarp, tímarit, og aðra afþreyingu. Markmið framleiðenda 

menningariðnaðarins (e. culture industry) fyrir almúgann er að allir geti haft sömu upplifun af 

mismunandi hlutum og á þá efnahagsleg eða félagsleg staða ekki að skipta máli, ef menn geta 

greitt fyrir aðgengið. Markmið framleiðenda þessa efnis er þó alltaf að græða eins mikið og 

mögulegt er, þess vegna þarf afþreyingin að passa fyrir sem flesta hópa samfélagsins. 

Framleiðslan og markaðsfræðin er því einsleitari fyrir vikið og verða því mismunandi 

menningarheimar að miklu leyti staðlaðir (e. standardized) (Dillon M. 2014). Þetta mætti 

yfirfæra á ferðamannaþjónustu en dýragarðar, skemmtanalíf, baðstrendur og aðrir 

skemmtigarðar eru orðin stöðluð form aðdráttar á mörgum ferðamannastöðum heimsins. 

Ísland býður þó upp á annarskonar afþreyingu fyrir erlenda ferðamenn, en þar liggur ákveðin 

sérstaða og í reynd einstaklega eftirsótt.    

Tækniþróun er orðin á þann veg að efnahagslegir þættir spila stórt hlutverk, þ.e.  vefsíður og 

önnur neytendamiðluð fyrirtæki eru stöðugt að „fylgjast“ með okkur og miðla að okkur 

upplýsingum. Sem dæmi má nefna internetsíðuna Facebook en þeir notast við tækni sem 

skannar upplýsingar um þig og hvað þú skoðar á öðrum síðum og setja þeir síðan inn 

auglýsingar sem passa við þínar leitir inn á Facebook síðu þína. Sömu sögu er að segja um 

Google, en þeir skoða þær upplýsingar sem þú færð í tölvupósti og setja í kjölfarið inn 

auglýsingar um svipaða efnisþætti (Dillon M. 2014). Má þar nefna að ef þú skoðar mikið af 

upplýsingum um flugferðir inn á heimasíðum flugfélaga þá er ekki ólíklegt að auglýsingar um 

vinsæla áfangastaði komi upp á Facebook síðu þinni. Slíka tækni er einnig að finna á íslensku 

leitarvélinni Dohop, en þar er hægt að finna upplýsingar um ódýrustu fluggjöldin en sú tækni 

sem notast er við miðast við að hækka gjaldið á flugferðinni ef sami áfangastaður er skoðaður 

reglulega (Dillon, 2014). 

 

5.2 Samvirknikenningar 

Talcott Parsons setti fram þá kenningu að alla samfélagslega þætti, hvort sem það væru 

hópar, stofnanir, eða samfélög í heild sinni, væri hægt að rannsaka eða skoða á sinn eigin hátt. 

Parsons er talinn vera samvirknikenningasmiður (e. structural-functionalist) vegna þess að 

hann lagði megin áherslu á að greina uppbyggingu og virkni samfélaga, þeirra undirkerfi (e. 

subsystems) og afleiðingu þeirra fyrir mikilvægi samvirkni til að viðhalda samfélögum, innra 

skipulagi, og kerfislegu jafnvægi (e.system equilibrium). Parsons taldi að samfélögum væri 

hægt að skipta í fjóra undirflokka, þ.e. hagkerfi, stjórnmál, lög, og menningu en þessir fjórir 

þættir vinna saman að því að gera nútímasamfélög að því sem þau eru í dag (Dillon, 2014). 

Kenningu Parsons er hægt að líkja við úr, en inni í úrinu eru mörg tannhjól sem sjá um að úrið 

sem heild gangi, samfélagið er því úrið sjálft en tannhjólin eru aðskildir samfélagslegir þættir 

sem sjá um að úrið gangi eins og skyldi. Segjum sem svo að eitt tannhjól bili en þá eru allar 

líkur á því að úrið stoppi, því líkt og með samfélagið þá þurfa allir þættir þess að ganga upp og 

vinna saman svo samfélagið í heild sinni virki en misstígi sig ekki. Einnig mætti smækka 

kenninguna ennfremur og yfirfæra hana á ferðaþjónustugeirann en þar eru margir þættir sem 

þurfa að vinna saman til að gera ferðina fyrir ferðamanninn sem besta og aðlögun 

samfélagsins sömuleiðis. Flugfélagið, bílaleigubíllinn, gistirýmið, veitingahúsin og 

leiðsögumenn fyrir margvíslegar ferðir um landið, allir þessir þættir þurfa að haldast í hendur 

til að ferðamaðurinn njóti ferðarinnar sem best. Til dæmis gæti bílaleigan misstígið sig og 

ferðamaðurinn fengi ekki þá þjónustu sem hann var búinn að borga fyrir, þá gæti það leitt til 

að hann myndi missa af hótelgistingu sinni og svo koll af kolli. Það er ekki að ástæðulausu að 

Ísland hefur gott orðspor fyrir þjónustu sína fyrir ferðamenn, enda hafa allir aðilar 

ferðaþjónustunnar unnið saman sem smurð tannhjól sem skilar sér í betri upplifun 

ferðamannsins. Almenn ánægja ferðamanna á landinu bendir til að svo sé. 

 

5.3 Félagsfræðilegar kenningar Erving Goffman 

Hluti af  því sem gerir lífið áhugavert að mati Goffmans er að við erum sífellt að draga ályktanir 

af því hvernig hver manneskja er og hvað hún gæti haft í hyggju út frá því hvernig hún ber sig 

að og hagar sér. Á hverjum degi koma upp slíkar aðstæður hér á Íslandi þar sem fólk sem 

kemur hingað til lands til að ferðast og skoða landslagið undir leiðsögn leiðsögumanna eða á 

eigin vegum. Við komum frá lítilli eyju nyrst í Atlantshafi og líklegt verður að telja að margir 

sem hingað komi viti ekki við hverju eigi að búast í samskiptum við eyjaskeggja. Hann segir að 

þegar einstaklingar hittast í fyrsta skipti eigi sér stað ákveðið gagnkvæmt mat og við reynum 

að draga fram staðalímyndir sem einstaklingarnir reyna svo að máta hvor á annan. Goffman 

segir fólk nota þær upplýsingar sem það meðtekur til að átta sig á sjálfsmyndum og að það 

geri manni líka kleift að átta sig á hvernig maður á að haga sér í samskiptum við fólk (Dillon, 

2014). Þrátt fyrir að kenningar hans séu gamlar og hafi komið út fyrir mögum árum er þó hægt 

að yfirfæra þær á hið nútímalega hnattræna samfélag þar sem ferðamennskan hefur rutt sér 

til rúms og mun auðveldara er fyrir fólk úr mismunandi menningarheimum að heimsækja 

hvort annað. Hvað heimamenn hafa að sýna og hvernig þeir haga sýningunni skiptir öllu máli 

á neytendamarkaði ferðaþjónustunnar.  

 
 

5.4 Áhrifastjórnun 

Áhrifastjórnun (e. Impression management) er hugtak sem félagsfræðingurinn Erving 

Goffman setti fram en Goffman var leiðandi afl í rannsóknum á táknrænum samskiptum. Í 

stuttu máli fjallar kenning hans um að einstaklingar hegða sér eins og þeir vilja að aðrir sjái sig 

í formi umbuna og ávinninga. Kenning þessi hefur ratað inn á svið rannsókna í ýmsum 

markaðsfræðum, en nú á seinni árum hefur kenningin verið notuð í ferðamennskufræðum. 

Nokkrar rannsóknir sem kenning Goffmans hefur verið nýtt í, snúa að hótelrekstri, 

ferðaskrifstofum og einnig að sambandinu milli ferðamanna og starfsfólks í 

ferðamálageiranum (Yan & Ho, 2016).  

Þar sem að ferðaþjónustan hefur vaxið hratt hérlendis á síðustu árum er nauðsynlegt 

að átta sig á mismunandi þörfum ferðamanna, enda menningarkimarnir þaðan sem þeir koma 

jafn mismunandi eins og fólkið er margt. Samskipti milli ferðamanna og starfsfólks eru því 

grundvallaratriði þegar það kemur að því að veita góða þjónustu. Auðvelt er fyrir starfsfólk að 

misskilja hvernig best sé að nálgast hugmyndir ferðamannsins um góð samskipti, þ.e. 

augnsamband, bros, og nálægð getur verið mistúlkað. Mismunandi menningartilbrigði í okkar 

viðmiðum og gildum getur valdið menningarlegum misskilningi (e. cultural misunderstanding) 

og einnig samskiptaörðuleikum sem eru streituvaldandi fyrir báða aðila. Að auki gætu slíkar 

aðstæður valdið óánægðum viðskiptavini, pirruðum (e. frustrated) starfsmanni, og tekjutapi 

fyrir fyrirtækið (Manzur & Jogaratnam, 2006).  

Fyrirmynd (e.  Ideal image) samskipta í áhrifastjórnun ætti að vera jákvæð, þrátt fyrir 

það þarf ímyndin að passa fyrir þennan ákveðna geira. Þess vegna þarf að vera til staðar taktík 

(e. tactic) og hæfni til að búa til fyrirmynda samskipti í áhrifastjórnun (Yan & Ho, 2016). 

Starfsmenn í ferðamennskugeiranum gætu oftar en ekki vitað hvaða hæfni þarf til í þeirra 

stöðu en vita þó ekki hvernig eigi að koma þjónustunni til skila (e. deliver). Fyrirtækin og þeirra 

starfsmenn verða því sífellt að hegða sér á þann hátt sem fyllir væntingar og þarfir kúnnans. 

Rannsóknir hafa sýnt að væntingar og þarfir kúnnans eru mismunandi eftir þeirra menningu 

og uppruna (Manzur & Jogaratnam, 2006). Með því að skilja þarfir viðskiptavina sem hafa 

mismunandi menningaruppruna geta yfirmenn í ferðaþjónustugeiranum myndað vitund og 

jákvætt mat í tengslum við fjölbreytileikann. Seinna mun þetta skila sér í betri samskiptum og 

þjálfunartækni (e. training techniques) sem að lokum skilar sér í formi yfirburðar ánægju 

meðal viðskiptavina og í gæðum þjónustunnar. Ef að starfsfólk, sem vinnur í 

ferðmálageiranum og annarsstaðar þar sem gestrisni skiptir miklu máli, er meðvitað um 

skilning (e. perception) viðskiptavina sinna eru mun meiri líkur á betri þjónustu, betri virkni, 

og að væntingar viðskiptavinarins séu uppfylltar (Manzur & Jogaratnam, 2006).  

 

5.5 Framsvið og baksvið 

Erving Goffman gaf út bókina Presentation of Everyday Life (1956) þar sem hann veltir fyrir 

sér hegðun einstaklinga í samneyti við aðra. Hann skipti mismunandi hegðunarmynstri fólks 

eftir aðstæðum, þegar einstaklingur breytir háttalagi sínu, talsmáta og jafnvel mannasiðum til 

að þóknast þeim sem viðkomandi á í samskiptum við. Í þessari kenningu Goffmans talar hann 

um framsvið (e. front stage) og baksvið (e. back stage) í öllum þáttum lífsins. Framsviðinu lýsir 

hann sem því sem við blasir þegar viðkomandi umgengst fólk og því hlutverki sem þarf að leika 

hverju sinni (Dillon, 2014)(Goffman, 1956). Ef þjónn á veitingastað er tekinn sem dæmi er 

framsviðið veitingasalurinn, þar sem gestir sitja til borðs og ákveðinni hegðun ætlast til af 

þjóninum, að hann brosi, sé kurteis, tali skýrt, sýni þjónustulund, haldi andliti og grípi til 

úrræða fari nokkuð úrskeiðis. Þegar þjónninn kemur svo inn í eldhúsið er talað um að hann sé 

þá loks kominn baksviðs, þar sem þjónninn getur slakað á og farið úr hlutverkinu. Þar með er 

hann þó ekki hættur að leika, heldur vindur sér í annað afslappaðara hlutverk sem 

samstarfsmaður eða vinur og nær þar aðeins að hlaða batteríin og undirbúa sig fyrir að koma 

aftur fram á stóra sviðið (Dillon, 2014). 

 Félagsfræðingurinn og prófessorinn Dean MacCannell rannsakaði ferðamennsku og 

yfirfærði kenningu Goffmans um framsvið og baksvið á ferðamannaiðnaðinn. Þar lýsir hann 

því að við komu ferðamanna til landsins sækist fólk gjarnan eftir að komast í nánari tengsl við 

heimamenn og upplifa þann raunveruleika og umhverfi sem fólkið býr við. Þannig leitist 

ferðamenn eftir því að komast baksviðs í samfélagið og fá þannig að upplifa áfangastaðinn 

með augum heimamanna (MacCannell, 1999). Hugtakið túristi hefur öðlast nokkuð neikvæða 

merkingu og leitast ferðamenn þannig gjarnan eftir því að vera á sama grundvelli og 

heimamenn og ná þannig dýpri tengingu við þá svo upplifunin verði betri. Í þessu samhengi 

talar MacCannell um að þessi upplifun hjá ferðamönnum sé nokkurskonar sviðsettur 

upprunaleiki (e. staged authenticity), þau vita að það sem þau eru að upplifa er ekki alveg 

raunverulegt, þau eru ekki hluti af samfélaginu en finnst þeim þó sjálf ná meiri tengingu 

(MacCannell, 1999). 

Þrátt fyrir að þessar kenningar séu ekki nýjar á nálinni er ótrúlegt að velta fyrir sér 

hversu vel þær eiga við í dag í hinu ört vaxandi nútíma rafræna deilihagkerfi þar sem fyrirtæki 

eins og Airbnb bjóða upp á með heimagistingu. Þannig hefur færst í aukana að fólk um allan 

heim sæki í slíkt, þ.e. að komast eins nálægt því og hægt er að upplifa áfangastaðinn með 

augum heimamanna. 

6 Þróun á húsnæðismarkaði 

6.1 Airbnb 

Gistiþjónustan Airbnb hefur komið eins og stormsveipur inn í ferðaþjónustu á Íslandi. Airbnb 

er markaðstorg á Internetinu sem gerir fólki kleift að leigja gistirými hvar sem er í heiminum. 

Einkunnarorð Airbnb (2017) eru Velkomin(n) heim, þau einkunnarorð þykja eiga vel við þar 

sem upprunalega hugmyndin á bak við fyrirtækið var að bjóða upp á heimagistingu á lægra 

verði en þekkist á hótelum. Airbnb var því hugsað sem mótsvar við hótelum og betri leið til að 

kynnast borginni í gegnum heimagistingu á mun ódýrari máta og á sama tíma gefa eigendum 

íbúða tækifæri til að nýta auðlindir sínar og afla sér aukinna tekna (Örn D. Jónsson og 

Rögnvaldur J. Guðmundsson, 2014). Yfir 150 milljónir gesta hafa bókað gistingu í gegnum 

vefsíðu Airbnb, en þeir eru með gistipláss á skrá hjá sér í yfir 65 þúsund borgum í 191 landi 

(Airbnb, 2017).  

            Árið 2016 var meðalfjöldi virkra gistirýma í Reykjavík 809 og fjölgaði þeim um 116% 

sem nemur rúmlega tvöföldun frá árinu á undan.  Airbnb er því skýr birtingarmynd hins 

nútímalega deilihagkerfis. Deilihagkerfi í dag er ekki það sama og þekktist áður. Helsta 

breytingin er tækni/-alþjóðavæðingin sem átt hefur sér stað og eru því vöruskiptin gjarnan 

milli ókunnugra og ná þannig út fyrir landfræðilegt samfélag (Dredge & Gyimóthy, 2015). 

Samkvæmt könnun sem framkvæmd var af alþjóðafyrirtækinu Goldman Sachs eru þeir 

ferðamenn sem hafa nýtt sér gistingu í gegnum Airbnb mun líklegri til þess að notfæra sér 

Airbnb aftur næst þegar þeir ferðast (Mest, 2016). Þessi niðurstaða hefur mikið að segja um 

húsnæðis og leigumarkað á Íslandi. En íbúða og leiguverð á Íslandi, þá sérstaklega á 

höfuðborgarsvæðinu hefur rokið upp úr öllu valdi síðastliðin misseri. Haldi gistiþjónusta í 

gegnum Airbnb áfram að vaxa líkt og á undanförnum árum má ætla að afkastageta Airbnb í 

Reykjavík verði orðin sambærileg við afkastagetu allra hótela höfuðborgarsvæðisins til 

samans á líðandi ári (Íslandsbanki, 2017). 

 

6.2 Áhrif ferðaþjónustunnar á íslenskan húsnæðis- og leigumarkað 

Árið 2015 voru að meðaltali 300 íbúðir í útleigu öllum stundum á Airbnb miðað við að árið 

2016 voru þær 809. Þetta er aukning um 509 íbúðir en til samanburðar er vert að nefna að 

byggðar voru 399 íbúðir á árinu 2016 (Íslandsbanki, 2017). Í ágúst 2016 var fjöldi skráðra íbúða 

á Airbnb 1.225 sem samsvarar 131% fjölgun frá ágústmánuði árinu áður þegar fjöldinn var 

531 (Íslandsbanki, 2017).  Grétar Jónasson framkvæmdastjóri Félags fasteignasala segir þetta 

mikið áhyggjuefni, sérstaklega fyrir ungt fólk sem er að stíga sín fyrstu skref á 

húsnæðismarkaði. Það eru margir sem sjá tækifæri í því að kaupa fasteignir og leigja þær og 

fá þá mikið út úr fjárfestingunni. ,,Það er ljóst að það eru margir aðilar sem hafa verið að 

kaupa íbúðir gagngert til þess að leigja til ferðamanna og hagnast á því, það náttúrulega tekur 

talsvert mikið af eignum út af markaðinum”. Hann bendir þó á að lítið hafi verið byggt hér 

undanfarin ár, sérstaklega á árunum 2008 - 2014 og skorturinn hafi því verið orðinn gríðarlega 

mikill. Þegar efnahagsástandið á Íslandi hafi svo farið að batna fóru fyrstu kaupendur að koma 

inn á markaðinn en þá hafði þessi hópur haldið að sér höndum í nokkur ár.  Ýmsir aðrir urðu 

einnig mjög áberandi á markaðinum á sama tíma, til dæmis stór fasteignafélög sem fóru að 

kaupa eignir í miklum mæli (Grétar Jónasson, framkvæmdastjóri Félags fasteignasala, 

munnleg heimild, viðtal, 22. apríl 2017). 

            Vegna þess hve gífurleg fjölgun hefur orðið á störfum í ferðaþjónustu hefur því verið 

mætt í vaxandi mæli með erlendu vinnuafli. Árið 2016 fjölgaði erlendum ríkisborgurum hér á 

landi um rúmlega 4.000, samanborið við tæplega 3.000 árið áður og hafa erlendir 

ríkisborgarar á Íslandi aldrei verið fleiri (Arion Banki, 2017). Voru um 25% þeirra sem vinna í 

ferðaþjónustu á Íslandi erlendir eða um 6 þúsund manns (Íslandsbanki, 2017). Það er ljóst að 

þetta fólk þarf þak yfir höfuðið sem er stór breyta í því hve hátt leiguverðið er orðið og þessi 

hraða fólksfjölgun setur aukna pressu á húsnæðismarkaðinn sem hefur sl. 11 ár ekki verið 

með jafn fáar eignir á sölu (Arion banki, 2017). Umhverfi ungs fólks til að kaupa sína fyrstu 

eign er því gífurlega erfitt. ,,Það er á hinn bóginn mjög gott að vita til þess að mikið af íbúðum 

eru í byggingu sem munu koma inn á markaðinn síðla á þessu ári (2017) og á næstu árum sem 

hefur vonandi þau áhrif að jafna stöðu kaupenda og seljenda á markaðinum” (Grétar 

Jónasson, framkvæmdastjóri Félags fasteignasala, munnleg heimild, viðtal, 22. apríl 2017).  

7 Áhrifavaldar vinsælda Íslands 

7.1 Íþróttir 

Íþróttir spila stóran sess í íslensku samfélagi. Færst hefur í aukana að íþróttafólk frá Íslandi láti  

eftir sér taka á alþjóðavettvangi fyrir hin ýmsu íþróttaafrek. Undanfarin misseri hefur mikið 

borið á landsliðum Íslands í knattspyrnu, en Íslendingar eru þó þekktir fyrir margt annað en 

bara frábær fótboltalið. Við höfum alið af okkur sumar af hraustustu konum heims og erum 

því vel þekkt fyrir stóra og stæðilega víkinga sem eru með þeim líkamlega sterkustu í heimi. 

Einn af þeim er Hafþór Júlíus Björnsson sem fyrir sitt líkamlega atgervi landaði hlutverki í 

Bandarísku þáttaröðinni Game of Thrones sem hlutu heimsathygli og eru í dag með vinsælustu 

þáttaröðum allra tíma í sjónvarpi. 

Íslendingar eru engir nýgræðingar heldur þegar kemur að handbolta og höfum við alið 

af okkur einhverja bestu handboltaleikmenn og þjálfara heims í dag auk þess sem það þótti 

vekja mikla athygli er Ísland landaði silfurpeningi fyrir annað sæti á Ólympíuleikunum í Peking 

árið 2008. Við höfum átt atvinnumenn í öllum stærstu handbolta og knattspyrnudeildum 

heims. Auk þess höfum við unnið silfur og bronspeninga á Ólympíuleikum, en þar ber að nefna 

Völu Flosadóttur, Vilhjálm Einarsson og Bjarna Friðriksson. 

 

7.2 Knattspyrna 

Ísland, sem í dag er orðið heimsþekkt fyrir knattspyrnulandslið okkar í karla og kvennaflokki 

hefur átt að fagna góðu gengi undanfarin ár og má segja að gífurleg uppbygging hafi orðið á 

knattspyrnustarfi á Íslandi. Árið 2016 fer þó í sögubækur íslensku þjóðarinnar fyrir magnað 

knattspyrnuár og má með sanni segja að þátttaka Íslands á Evrópumótinu í Frakklandi það 

árið verði lengi í minnum höfð. Það má segja að þótt Ísland hafi verið orðið afar vinsælt á 

heimsvísu, hafi mótið í Frakklandi sett Ísland á nýjan stall. Ekki einungis með frábærum árangri 

á mótinu og eftirminnilegum sigri á Englandi í 16 liða úrslitum sem var fyrsti opinberi leikur 

þjóðanna sín á milli, heldur vöktu stuðningsmenn Íslands ekki síður verðskuldaða athygli fyrir 

hið eftirminnilega ,,víkingaklapp” sem nú í dag nær allur knattspyrnuheimurinn þekkir og 

mikinn drengskap á meðan á keppni stóð. 

Ísland er mun betur í stakk búið til þess að bera sig saman við aðrar fjölmennari þjóðir 

fjárhagslega nú en áður var. Ef ársreikningur KSÍ (Knattspyrnusamband Íslands) frá 2016 er 

borinn saman við ársreikninginn frá 2006 sem þá var metár í fjárhagslegri afkomu 

sambandsins voru rekstrartekjur sambandsins 377 milljónir (KSÍ, 2006). Árið 2016 voru 

rekstartekjurnar orðnar 3.021 milljón (KSÍ, 2016). Þarna má sjá mismun upp á 2.644 milljónir 

en að sjálfsögðu spilar þátttaka Íslands í Evrópukeppninni stærsta hlutverkið í þessum 

gífurlega mismun vegna 1,9 milljarða króna framlags UEFA (Evrópska knattspyrnusambandið) 

(KSÍ, 2016). Það er ólíklegt að nokkur maður á Íslandi hafi ekki orðið var við þá gífurlegu athygli 

sem Ísland fékk á Evrópukeppninni í Frakklandi, en frábær spilamennska liðsins þótti heldur 

falla í skugga Guðmundar Benediktssonar íþróttafréttamanns sem stal senunni vegna 

eftirminnilegrar lýsingar hans er Ísland skoraði sigurmarkið gegn Austurríki og tryggði sér þar 

með leik í 16 liða úrslitum gegn stórveldi Englands. Á myndbandasíðunni Youtube hafa tugir 

myndbanda af lýsingu hans verið birtar og samanlagður fjöldi áhorfa nemur mörgum 

milljónum. Þann 30. apríl 2017 kom út nýr heimslisti FIFA (Alþjóðlega knattspyrnusambandið) 

þar sem Ísland situr í 21. sæti, fyrir ofan þjóðir eins og Bandaríkin, Tyrkland, Holland og öll 

Norðurlöndin sem er gríðarlega stórt afrek fyrir rúmlega 330.000 manna þjóð (FIFA, 2017).  

 Í þessu samhengi má ekki gleyma þeirri verðskulduðu athygli sem kvennalandsliðið í 

knattspyrnu hefur einnig hlotið. Árið 2008 var kvennalandsliðið fyrsta A-landslið í sögu 

Íslenskrar knattspyrnu til þess að komast á lokamót sem þá fór fram í Finnlandi. Þá með 10 

stúlkur sem spiluðu sem atvinnumenn erlendis (KSÍ, 30. október 2008). Nú eru þær enn aftur 

komnar á lokamót í Hollandi sem fer fram sumarið 2017 sem verður þá í þriðja sinn sem 

íslenska kvennalandsliðið kemst í Evrópukeppnina og því ljóst að Ísland er loks að ryðja sér 

rúms sem stórveldi í knattspyrnu  

 

7.3 Blandaðar bardagaíþróttir, MMA 

Blandaðar bardagaíþróttir (e. Mixed Martial Arts) er íþrótt sem hefur tiltölulega nýlega hlotið 

samfélagslegt samþykki hér á landi. Það þykir athyglisvert, sérstaklega fyrir þær sakir að íþrótt 

þessi er ekki viðurkennd af ÍSÍ (Íþrótta- og Ólympíusamband Íslands) sem íþrótt og er því 

ólöglegt að keppa í henni á Íslandi. Að þessu sögðu nýtur íþróttin þó sívaxandi vinsælda hér á 

landi. Í mars, 2015 samþykkti Alþingi beiðni Guðlaugs Þórs Þórðarsonar þingmanns 

Sjálfstæðisflokksins, um að Illugi Gunnarsson, þáverandi mennta- og menningarmálaráðherra 

flytji Alþingi skýrslur um þær reglur sem gilda í Svíþjóð um viðburði af þessum toga og hvernig 

staðið hafi verið að umræðum þar í landi á lögleiðingu blandaðra bardagaíþrótta (Alþingi, 

2015).  

Ef menn æfa íþróttina verður að fara út fyrir landssteinana til þess að keppa, sem getur verið 

afar kostnaðarsamt, auk þess sem það hefur neikvæð áhrif á tekjur sem annars hefðu myndast 

hér á Íslandi í staðinn. Var því í skýrslunni jafnframt óskað að mat yrði lagt á jákvæð áhrif þess 

á ferðaþjónustu ef slíkir viðburðir færu fram hér í landi. Þá var það lagt til að hægt væri að 

ráðstafa dagsetningum þannig að viðburðir í íþróttinni yrðu haldnir á þeim árstímum þegar 

sem minnst væri um ferðmenn hér og þar af leiðandi leggja sitt að mörkum til að ná að dreifa 

straumi ferðamanna jafnar yfir árið.  

 Okkar frægasti atvinnumaður í greininni er Gunnar Nelson og nú eru margir aðrir 

Íslendingar að stíga upp í íþróttinni og keppa á stóra sviðinu sem atvinnumenn. Frábær 

árangur hans hefur lagt grunninn að gífurlegum vinsældum íþróttarinnar hér á landi og erum 

við nú að sjá fleiri Íslendinga komast í hóp atvinnumanna í greininni, sem dæmi fóru fjórir 

Íslendingar í frægðarför til Færeyja að keppa á Norðurlandamóti í maí, 2017 þar sem allir 

Íslendingarnir unnu sína bardaga (Vísir. 7 maí, 2017). Þetta er hluti af því sem hefur vakið 

athygli á Íslandi og greitt götu ferðaþjónustunnar.  

 

7.4 Crossfit 

Crossfit er sú íþrótt sem flestir eru farnir að þekkja vel á Íslandi enda hafa Íslendingar alið af 

sér sumt af fremsta íþróttafólki heims í greininni. Crossfit var fyrst stofnað árið 2000 en árið 

2005 voru 13 crossfit stöðvar starfræktar í heiminum. Síðan þá hefur orðið sprenging í 

iðkendafjölda og crossfit stöðvar skjóta upp kollinum hvar sem er í heiminum (Channelsignal, 

2015). Í dag eru komnar a.m.k. 13.000 crossfit stöðvar um allan heim, þar á meðal a.m.k. 13 

á Íslandi og ljóst að ekkert lát er á vinsældum íþróttarinnar (CrossFit Community, 2017). 

Crossfit er nokkurskonar alhliða styrktar- og þrekþjálfun þar sem æfingarnar eru margvíslegar 

og öllu jafnan skalaðar (e. Scaled) eftir þörfum hvers iðkanda fyrir sig. Þannig sérhæfir 

íþróttafólkið sig ekki í neinni sérstakri íþróttagrein með því að hafa síbreytilegar æfingar sem 

framkvæmdar eru af mikilli ákefð (Glassman, 2007). Þeir sem vinna heimsleikana í 

íþróttagreininni eru krýnd hraustasta kona og hraustasti maður heims, en þar eigum við 

Íslendingar okkar fulltrúa. Ljóst er að miðað við iðkendafjölda er áhuginn mikill og því 

greinilegt að þeir heimsmeistarar sem við höfum alið af okkur séu nokkuð þekkt í hinum stóra 

heimi. Annie Mist varð fræg í Bandaríkjunum á einni nóttu þegar hún sigraði heimsleikana í 

kvennaflokki árið 2012 og varð þar fyrsti Íslendingurinn til að skrifa nafn sitt í sögubækur 

íþróttarinnar. Hún er til að mynda einn vinsælasti Íslendingurinn á hinu þekkta samfélagsmiðli 

Instagram (Iceland Monitor, 23 júlí, 2016) en þar er hún með yfir 610 þúsund fylgjendur. Katrín 

Tanja Davíðsdóttir hefur ekki síður vakið athygli en hún varð fyrst allra til þess að verða tvisvar 

heimsmeistari í íþróttinni, árið 2015 og 2016. Hún er enn vinsælli á samskiptamiðlinum með 

rúmlega 816 þúsund fylgjendur og Sara Sigmundsdóttir sem hafnaði í þriðja sæti árið 2015 

með tæplega 700 þúsund fylgjendur. Til samanburðar er Gylfi Sigurðsson, fyrirliði íslenska 

knattspyrnulandsliðsins með rúmlega 91.700 fylgjendur og hljómsveitin Sigur Rós með 220 

þúsund fylgjendur. Má því sjá að munurinn er gífurlegur þarna á milli og líklegt verður að 

teljast að fólk á Íslandi sé ekki almennilega meðvitað um umsvif og frægð okkar helstu stjarna 

í greininni, sem verða að teljast frábær landkynning fyrir Ísland út í hinn stóra heim þar sem 

fólk klórar sér í kollinum yfir hraustleika Íslendinga.  

 

7.5 Íslensk tónlist 

Ein stór breyting sem orðið hefur á forsendu ferðamennsku er mikil gróska í heimi tónlistar, 

en fyrir mörgum er hún megin ástæða fyrir ferðum til erlendra landa, fyrir ákveðinn hóp fólks. 

Eftir því sem ferðamannageirinn hefur stækkað, hefur þörfin fyrir það að upplifa eitthvað nýtt 

og öðruvísi einnig vaxið (Gibson & Connell, 2005). Því mætti segja að hluti af vinsældum 

Íslands mætti rekja til velgengni íslenskra tónlistamanna erlendis en íslenskir tónlistamenn og 

hljómsveitir hafa verið að gera það gott síðustu ár og eigum við nokkra listamenn sem hafa 

komið sér rækilega á kortið á alheimsmarkaðnum. Fyrir ekki svo mörgum árum voru fáir 

erlendir aðilar sem gátu nefnt dæmi um íslenska tónlistamenn eða hljómsveitir en í dag er 

sagan önnur. Á níunda áratugnum spruttu þó fram á sjónarsviðið hljómsveitin Sigur Rós og 

söngkonan Björk en þessir listamenn náðu fljótt miklum vinsældum á erlendum markaði. 

Söngkonan Björk var byrjuð að geta sér gott orðspor í hljómsveit sinni Sykurmolunum en um 

miðjan níunda áratuginn sagði hún skilið við hljómsveitina og byrjaði sólóferil sinn en hún náði 

miklum vinsældum um heim allan og þá helst fyrir óvenjulega söngrödd sína og frumlegar 

lagasmíðar. Einnig hefur Björk orðið að einhverskonar ímynd óstöðugrar og villtrar náttúru og 

oft er vísað til Bjarkar sem álfs eða eskimóa (Bjarki Valtýsson, 2011).  

Hljómsveitin Sigur Rós náði einnig að koma sér kortið á seinni hluta níunda áratugarins 

og þá helst fyrir frumlegar lagasmíðar sínar og einstakan hljómgrunn. Þeir sungu á íslensku og 

einnig á tungumáli sem þeir kusu að kalla vonlenska (e. Hopelandic) en erlendir aðilar hrifust 

af þeirra álfalega fasi og hvernig þeir héldu í sínar íslensku rætur. Sigur Rós er einnig dæmi um 

hljómsveit eða listamenn sem markaðssetja sig afar meðvitað með skírskotunum í náttúruna 

og hin duldu öfl hennar (Bjarki Valtýsson, 2011).  

Í dag er þó sagan önnur, þó svo að Sigur Rós og Björk haldi áfram að gera góða hluti á 

erlendum markaði hafa aðrar íslenskar hljómsveitir og listamenn komið sem stormsveipir á 

inn erlendan tónlistamarkað. Þar ber helst að nefna Of Monsters and Men, Kaleo og Ásgeir 

Trausta en þessir listamenn hafa átt stóran þátt í landkynningu Íslands enda eiga þeir 

aðdáendur um allan heim. Þessar hljómsveitir hafa verið iðnar við kolann og spilað á mörgum 

af stærstu tónlistahátíðum í Evrópu og Bandaríkjunum en þar bera helst af hátíðirnar 

Coachella og Lollapalooza ásamt fjöldanum öllum af glæsilegum tónlistahátíðum um heim 

allan. Þessir listamenn hafa einnig fengið tækifæri til þess að spila hjá spjallþáttarisunum 

Jimmy Kimmel, Jimmy Fallon og Ellen og eru þetta því frábærir fulltrúar okkar Íslendinga þegar 

það kemur að tónlist.  

Vinsældir íslenskra hljómsveita og tónlistamanna hafa einnig átt þátt í vinsældum 

íslenskra tónlistaviðburða en ár hvert eru haldnar tónlistahátíðir hér á landi þar sem 

útlendingar streyma til Íslands til þess að heyra íslenska og erlenda listamenn flytja tónlist 

sína. Þar á meðal eru hátíðirnar Iceland Airwaves og Secret Solstice en þessir viðburðir hafa 

átt stóran þátt í aukningu ferðamanna til Íslands. T.d. var Iceland Airwaves hátíðin haldin fyrst 

árið 1999 í flugskýli en þá var hátíðin fremur lítil og margar íslenskar bílskúrshljómsveitir létu 

ljós sitt skína, nú á seinni árum hafa þó margar af stærstu hljómsveitum heims lagt leið sína 

til Íslands og spilað á hátíðinni fyrir mörg þúsund manns. Samkvæmt skýrslu 

Útflutningsskrifstofu íslenskrar tónlistar (2014) voru gestir á Iceland Airwaves hátíðinni það 

árið um 9000, en rúmlega helmingur þeirra voru erlendir ferðamenn. Sömu sögu er að segja 

um sumarhátíðina Secret Solstice en hún var haldin í fyrsta skipti sumarið 2014 en hefur vaxið 

gríðarlega hratt og er orðin umtöluð um heim allan þar sem tónlistaáhugamenn frá öllum 

heimshornum berjast um miða á hátíðina til þess að sjá nokkrar af stærstu hljómsveitum og 

plötusnúðum heimsins í dag. Því er greinilegt að íslensk tónlist hefur átt gríðarlega stóran þátt 

í landkynningu Íslands og í fjölda ferðamanna ár hvert. 

8 Viðtöl við aðila í íslenskri ferðaþjónustu 

8.1 Þátttakendur og framkvæmd viðtala 

Tekin voru viðtöl við þrjá einstaklinga sem allir eiga það sameiginlegt að starfa við 

ferðaþjónustu á Íslandi en þeir eru allir menntaðir leiðsögumenn. Viðmælendur okkar eru á 

aldursbilinu 34 – 59 ára og fóru viðtölin fram í apríl 2017. Viðtölin voru tekin upp í heimahúsi 

og í gegnum síma en viðtölin eru hálfstöðluð og viðtalsramminn opinn þar sem viðmælendur 

fengu nokkuð svigrúm til þess að stýra umræðunni en þó innan ákveðinna marka. Viðtölin 

voru tekin upp á farsíma og síðan afrituð yfir á tölvutækt form.  Viðmælendur okkar hafa unnið 

í ferðaþjónustunni síðastliðin ár og hafa farið í ótal margar ferðir með erlenda ferðamenn um 

Ísland og þá helst á okkar þekktustu ferðannastaði. Tveir viðmælenda okkar starfa fyrir 

markaðsráðandi ferðaþjónustufyrirtæki en sá þriðji býður upp á sérferðir þar sem hann 

ferðast um á eigin rútu. Markmið okkar með viðtölununum var að fá betri innsýn inn í 

ferðaþjónustugeirann í gegnum upplifun leiðsögumanna. 

 

8.2 Margvíslegar ferðir, en þó á okkar helstu ferðamannastaði 

Þegar viðmælendur okkar í íslenskri ferðaþjónustu voru spurðir, hverskonar ferðir bjóðið þið 

upp á, voru svörin þeirra nokkuð keimlík en allir áttu það sameiginlegt að ferðast með fremur 

litla hópa af erlendum ferðamönnum. Gullni hringurinn var hvað vinsælastur ásamt ýmsum 

gönguferðum, bæði á fjöll og jökla, einnig sögðust þeir bjóða upp á ýmsar ferðir þar sem að 

ferðamaðurinn fær að stjórna sjálfur, þ.e. þeir keyra ferðamennina á okkar vinsælustu staði 

og leyfa þeim að ganga um svæðið í frið og ró. Einn viðmælenda okkar sagði þó „þannig er 

það með túristana að þeir vilja nú frekar skoða staði og hafa það meira náðugt, þannig að ég 

hef þurft að láta það gott heita að fara með þá á þessa hefðbundnu staði, Gullna hringinn, 

suðurströndina, Reykjanesið, Bláa Lónið og svona. Draumurinn er þó alltaf að fara aðeins í 

meiri krefjandi ferðir“. Það getur verið að leiðsögumönnum sé farið að leiðast að fara alltaf á 

sömu staðina og að þörf þeirra fyrir meira krefjandi ferðir sé meiri enda eru leiðsögumenn 

oftar en ekki ævintýragjarnir að eðlisfari. 

 

8.3 Gullni hringurinn og suðurströndin vinsælust 

Þegar kemur að vinsælustu stöðunum á Íslandi voru svör viðmælenda okkar einróma, en þeir 

töldu að vinsælustu staðirnir væru Gullni hringurinn og jöklaganga á suðurströndinni. Þetta 

stemmir ef miðað er við svör erlendra ferðamanna frá síðustu árum en 62,2% ferðamanna 

heimsóttu Gullfoss og Geysi í könnun frá Ferðamálastofu (2016) en Suðurland Íslands var 

einnig mest sótti landshluti Íslands meðal aðspurðra ferðamanna. Viðmælendur nefndu 

einnig að snorkl í Silfru væri á meðal vinsælustu afþreyinganna hjá erlendum ferðamönnum 

en einnig töldu þeir markaðssetningu skipta miklu máli. Þegar einn okkar viðmælenda var 

spurður um vinsæla staði svaraði hann: „Það er virðist klárlega að allir þurfi að fara gullna 

hringinn, suðurströndina og í Bláa lónið, það er bara búið að markaðssetja þetta svo að fólkið 

heldur að það sé algjörlega bráðnauðsynlegt að fara í þessar ferðir, þó að það séu náttúrlega 

mikið af mjög fallegum stöðum sem að fólk fer ekki á. Ég reyni allavega í þessum ferðum 

mínum, þó ég sé að sýna þeim þessa staði, þá reyni ég að fara út fyrir þessi svæði sem að oft 

er ekki erfitt því það er oft mikið af fallegum stöðum, jafnvel rétt fyrir utan Geysi er 

Haukadalsskógur og það fer eiginlega engin þangað inn“. 

 

8.4 Markaðssetning mikilvæg 

 Viðmælendur voru allir sammála um að markaðssetning skipti miklu máli þegar kemur að 

vinsældum ferðamannastaða hérlendis. Vinsælir ferðamannastaðir eru mikið auglýstir í 

fjölmiðlum sem og í sérstökum ferðamannabæklingum, einnig eru oft á tíðum 

auglýsingabæklingar í flugvélum íslensku flugfélaganna. „Jú, markaðssetningin skiptir máli en 

sérstaklega með snorklið á Þingvöllum, að það er vissulega mjög einstakur staður í heiminum. 

Það eru eiginlega allir sem koma að snorkla sem ég hitti sem segja bara, nei. ég hef aldrei 

prófað að snorkla áður í köldu vatni“. Annar viðmælandi okkar var einnig á því máli að 

markaðssetning Gullfoss og Geysis sé mikilvæg. „það er komin svo mikil reynsla í þetta. Þetta 

er sú vara sem er búin að vera hvað lengst í boði og er hvað mest markaðssett“.  

 

8.5 Vinsældir landsins eftir árstíðum 

Samkvæmt könnunum Ferðamálastofu hefur sumartíminn verið hvað vinsælastur hérlendis á 

síðustu árum, vetrartíminn hefur þó verið að auka vinsældir sínar smátt og smátt. 

Viðmælendur okkar voru sammála að vinsældir vetrartímans megi rekja til norðurljósaferða, 

en það er ákveðin sérstaða okkar Íslendinga innan ferðamálageirans. „Mesti munurinn á sumri 

og vetri eru kannski norðurljósaferðirnar, þær eru náttúrulega aðallega á veturna og kannski 

mikið til halda uppi traffíkinni á veturna, það eru norðurljósaferðirnar, þær bjarga því að fólk 

er yfirleitt að koma hingað“. Viðmælendur okkar voru þó sammála um að þó nokkur munur 

sé milli árstíða en í þeir töluðu um að sumartíminn sé „high season“ í þeirra geira, enda sýna 

tölur Ferðamálastofu fram á að íslenska sumarið sé vinsælasti árstími fyrir komu erlendra 

ferðamanna. 

 

8.6 Almenn ánægja meðal erlendra ferðamanna 

Samkvæmt könnun Ferðamálastofu (2016) töldu 95,5% erlendra ferðamanna að Íslandsferðin 

hafi staðist væntingar þeirra, en það er í takt við svör viðmælenda okkar. „Ég verð ekki var við 

annað en að fólk sé mjög jákvætt og finnst þessi náttúra stórfengleg“. Annar segir „Mín 

upplifun er að langflestir séu ánægðir og ef maður les tölur sem koma fram í fjölmiðlum, 

endurspeglar það upplifun mína á ánægju ferðamanna“. Þeir taka ekki eftir neikvæðu viðhorfi 

gagnvart slæmu veðri og segja ferðamenn almennt vel í stakk búið fyrir öll veður. Einnig tjáðu 

viðmælendur okkur að í samtölum þeirra við erlenda ferðamenn voru mjög margir sem að t.d. 

komu yfir vetrartímann vildu einnig fá að sjá allt það „græna“ sem Ísland hefur upp á að bjóða, 

þ.e. þeir vildu einnig fá að sjá íslenska sumarið. Þetta átti einnig við þá sem að einungis hafa 

komið til Íslands á sumrin, þeir vildu einnig fá að upplifa snjóinn, kuldann og norðurljósin sem 

að íslenski veturinn hefur upp á að bjóða. Greinilegt er að ferðamenn eru almennt mjög 

ánægðir með heimsókn sína til Íslands og er það í takt við  könnun Ferðamálastofu (2016), en 

82% aðspurðra töldu það líklegt að heimsækja Ísland aftur á komandi árum. 

 

8.7 Mikið breyst undanfarin ár 

Allir voru þeir sammála um að augljóslega hafi gífurleg aukning orðið og því margt breyst 

síðastliðin ár. Nú sé massatúrismi kominn á alla helstu staði suðurstrandarinnar og mikið 

meira að gera á veturna en áður var. Viðmælandi talar um að nú sé þó meiri afþreying í boði 

fyrir ferðamenn á veturna en áður var, þó enn sé vöntun þar á ,,Reyndar virðist vera dálítið 

um það að það sé ákveðinn skortur á einhverju svona fyrir túristana á einmitt á veturna, það 

er kannski mergur málsins. Þegar að verið er að bíða eftir að norðurljósin komi þá getur verið 

að kannski sé ekki næginlega mikið að gera, þá hefur svona t.d. eins og íshellirinn komið mjög 

sterkur inn og miklu meira að gera þar heldur en að menn gerðu ráð fyrir í byrjun. Það er 

skortur á framboði á afþreyingu fyrir túrista á veturna.” Hann bendir auk þess á að þeir 

ferðamenn sem hafi verið að koma hingað í mörg ár taki einnig eftir miklum breytingum og 

muni þeir þá daga er þau gátu fengið að vera í friði á mörgum af vinsælustu stöðunum. Þá 

bendir annar á að í dag séu ferðamennirnir ekki þeir sömu og voru vanir að koma áður eða 

svokallað ævintýrafólk. ,,Menn vilja meina að þetta séu allt öðruvísi ferðamenn sem við erum 

að fá. Við erum núna að fá mikið meira ,,mainstream” ferðamenn til landsins meðan áður 

voru þetta ævintýragjarnara fólk sem kom hingað. Nú séu til dæmis Kínverjar sem sjá myndir 

af ís og norðurljósum á samfélagsmiðlum og vilja því endilega koma hingað helst til þess að 

taka myndir.” Segir sá þriðji þá að sé því nú svo mikið að gera hjá stærstu fyrirtækjunum að 

miklar breytingar hafi þurft að gera innan fyrirtækisins vegna þessarar fjölgunar. ,,Þegar ég 

byrjaði fyrir rúmlega 5 árum, þá var talað um að það væri low season í febrúar og aftur í maí 

og þá gat maður farið yfir búnaðinn, græjað og gert, en það er ekkert svoleiðis lengur, það er 

full nýting alla daga og því sér starfsmenn í fullri vinnu við slíkt.” 

 

8.8 Enn margt ábótavant í ferðaþjónustunni 

Mennirnir töluðu einróma um að margt þyrfti að bæta hér í innviðum landsins og þá 

sérstaklega er varðar salernismál, bílastæði og vegakerfið í heild. Innviðirnir séu þá ekki að 

byggjast upp í takt við þann fjölda sem hingað kemur og séu orðnir afar bágbornir á mörgum 

stöðum. Allir höfðu þeir lent í að vera með hóp af ferðamönnum og eiga í stökustu 

vandræðum með að bjóða þeim upp á salernisaðstöðu. Frásögn eins þeirra var því lýsandi: 

,,Vegakerfið er náttúrulega að hruni komið á mörgum stöðum, það er náttúrulega mjög 

bagalegt, klósettaðstaða víðast hvar alveg skelfileg og oft ekki hægt að koma fólki á klósett 

eða það eru bara engin klósett, það er afar pínlegt að vera með fólk og geta ekki boðið því að 

komast á klósettið”  

              Þar bendir annar viðmælandi á að ekki séu allir sem vilji ferðast í rútu og því afar 

algengt að ferðamenn leigi bíla til þess að skoða helstu staðina sjálf. ,,Þá náttúrulega fjölgar 

bílunum og fólk er að leggja út um allt, hingað og þangað. Vegakerfið er ekki gott, vegirnir 

eru að verða ónýtir, maður hugsar um það alltaf þegar maður keyrir um, bílar eru að ,,krossa 

og sikk-sakka” framhjá holum og skapa þannig mikla hættu. Vegir eru farnir að síga mikið og 

virkilega farnir að gefa sig af allri þessari umferð.” Hvað þessi bílastæðavandamál varðar 

bendir einn viðmælanda á að vissulega sé búið að bæta aðeins aðstöðuna á Þingvöllum og við 

Seljalandsfoss auk þess sem nú sé loksins byrjað að stækka bílastæðin við Skógarfoss, en meira 

þurfi þó til.  

8.9 Telja Íslendinga nokkuð framarlega í ferðaþjónustu 

Þrátt fyrir að hafa engan nákvæman samanburð á sambærilegri þjónustu annarsstaðar töldu 

þeir allir Ísland nokkuð framarlega í ferðaþjónustu, sérstaklega hvað varðar gæði á ýmsum 

búnaði, auk þess sem þeim fannst heimasíður fyrirtækja gjarnan mjög fagmannlega settar upp 

með fallegum myndum og á notendavænan máta. Þó voru þeir ekki alveg á sama máli hvað 

gæði varðar á leiðsögumönnum og taldi einn þeirra margt ábótavant hvað fagmennsku 

varðar. ,,Það er bara ekki næginlega mikið af frambærilegum leiðsögumönnum því að það er 

oft bara svo stór hópur af fólki sem að er að koma og ekki tekist að mennta næginlega marga 

í það og þá er náttúrulega reynt að fylla upp í með einhverju liði sem að er ekki næginlega 

gott.” Hann telur þó að til þess að fyrirtæki geti verið samkennishæf sé verið markvisst að 

reyna að bæta gæði leiðsögumanna ,,svo er nú Vakinn sem að er svona gæðakerfi fyrir 

ferðaþjónustuna og mörg stór fyrirtæki sem að hafa tekið það upp og reyna náttúrlega að 

gera þetta vel en ég er alveg viss um það og það getur ekki annað verið en að það sé pottur 

brotinn í fagmennsku víða en voða erfitt fyrir mig að gefa álit á þessu svona heilt litið.” Annar 

bendir á að þau gæði og upplifun sem ferðamenn fái úr ferðum sínum fari eftir stærð hópsins 

sem þú ert að ferðast með. Það sé auðveldara fyrir leiðsögumenn að veita betri þjónustu 

þegar um lítinn hóp sé að ræða. “Ef ég hugsa um leiðsögumennina, þá vilja þeir gera vel og 

gera allt sitt besta til þess að kúnninn verði ánægður. Mér finnst þeir vilja hafa ákveðinn 

standard í þessu. Sértaklega ef þú hugsar rosalega vel um fólkið sem er í ferðinni og ert að 

gefa rosalega mikið af þér, eitthvað svona extra, bætir inn pínulitlum smáatriðum í ferðina, 

ekki síst ef þú ert með lítinn hóp sem þú nærð að þjónusta betur og tala meira við heldur en 

50 manna rútu, það er allt annað” 

 

8.10 Ekki pláss fyrir fleiri ferðamenn 

Aðspurðir hvort þeir teldu Ísland vera í stakk búið til þess að taka við fleiri ferðamönnum var 

einhugur hjá mönnunum um að svo væri ekki allir töldu þeir þessa stanslausu aukningu þurfa 

að stoppa og þetta gæti ekki gengið svona endalaust áfram. Áhyggjur þeirra voru 

margvíslegar, hvað varðar náttúruna, húsnæðismál, íslensk útflutnings og tæknifyrirtæki sem 

verða undir með þessari gífurlegu styrkingu krónunnar. ,,Þú þarft að hýsa fólk, það er mikill 

húsnæðisvandi núna fyrir Íslendinga. Svo er gjaldmiðill eins og krónan, það er svo gífurlegt 

innstreymi að koma inn og styrkja hana. Það hefur svo mikil áhrif á útflutningsfyrirtæki og 

tæknifyrirtæki. Gott dæmi er að sjómenn fara í verkfall og það er ekkert veiddur fiskur í mánuð, 

en krónan bara styrkist og styrkist meðan fyrir alls ekki svo löngu síðan hefði það haft gífurleg 

áhrif. Þetta sýnir bara hversu rosalega mikið fjármagn er að streyma hérna inn.  Þetta getur 

bara útrýmt öðrum fyrirtækjum í þekkingargeiranum.” Þeir gátu sammælst um að gott yrði ef 

einhvern vegin væri hægt að bremsa aðeins á meðan verið væri að ná áttum og þannig ná 

fram einhverju jafnvægi. Einn viðmælendanna benti á þau alvarlegu áhrif sem þessi aukning 

ferðamennskunnar væri að hafa á hálendið. ,,Það er farið að þvælast um landið á röngum 

tímum, á vorin er of snemma verið að fara inn á hálendið inn á einhverja viðkvæma staði sem 

að vera bara drullusvað, sbr. Laugaveginn, þá eru fyrstu ferðirnar frá Landmannalaugum inn 

að Þórsmörk farnar allt of snemma, þannig að það er ennþá verið að labba þar í snjó, svo 

myndast bara drulla og fólk fer að sveigja fram hjá þessu til þess að búa til nýjar leiðir og þá 

berst þetta út og eyðileggur svæðið þar í kring.” 

9 Wake Up Reykjavík 

Í ferðamannaþjónustu á Íslandi er boðið upp á margvíslegar ferðir fyrir erlenda ferðamenn, 

en eins og áður hefur komið er mjög vinsælt að fara í Bláa lónið, jöklagöngur á suðurströndinni 

og að ógleymdum Gullna hringnum. Einnig hefur áður komið fram að afþreying fyrir erlenda 

ferðamenn hefur aldrei verið meiri en þessa stundina og þar ber helst að nefna snorkl, 

flúðasiglingar, útsýnisflug og margt fleira. Árið 2014 fengu tveir ungir drengir hugmynd að 

nýrri afþreyingu fyrir ferðamenn, en hugmynd þeirra byggðist á pöbbarölti, matartúrum og 

vildu þeir leyfa erlendum ferðamönnum að upplifa Reykjavík á þeirra hátt í gegnum mat og 

drykk og öðlast þannig dýpri sýn í menningarlíf Reykjavíkur í gegnum heimamenn. Þeir Egill 

Halldórsson og Daníel Andri Pétursson höfðu báðir unnið í veitinga og skemmtistaðageiranum 

hérlendis í mörg ár, áður en að hugmyndin að Wake Up Reykjavík varð til. Þeir Egill og Daníel 

sáu mikla aukningu af ferðamönnum til landsins datt þeim því í hug að nýta sér reynslu sína 

og hefja rekstur fyrirtækisins. „Okkur datt í hug að í staðinn fyrir að ferðamaðurinn sé að fara 

út, eins og hann er að gera núna, fara á einhverja staði og einhverja pöbba, að við myndum 

búa til eitthvað geðveikt prógramm þar sem að ferðamaðurinn væri bæði að „joina“ 

skemmtilegan hóp af ferðamönnum og líka að fara á, að okkar mati, skemmtilegustu og 

flottustu staði landsins“. Þeir töluðu um að þeir vildu „hjálpa“ ferðamönnum að sjá Reykjavík 

með þeirra eigin augum á besta mögulegan hátt.  „Við vildum vera með eitthvað prógram sem 

væri bara stimplað „garanterað“ af ótrúlega flottu dæmi, skemmtilegum drykkjum  og 

allskonar svoleiðis“. Það fyrsta sem að drengirnir buðu upp á var pöbbarölt, en þar gengu þeir 

með ferðamönnum á milli vinsælla kráa og skemmtistaða og sýndu þeim einnig helstu 

kennileiti Reykjavíkur. Seinna meir bjuggu þeir Daníel og Egill til matartúr en túrinn byggðist 

á að sýna ferðamönnum helstu veitingastaði Reykjavíkur ásamt því að gestir fengu að gæða 

sér á ýmsum kræsingum sem að veitingahúsin buðu upp á. Þeir Egill og Daníel hafa frá byrjun 

verið gríðarlega metnaðarfullir og gera allt sitt til þess að upplifun ferðamanna sé sem best. 

„Við pössum að staðirnir sem að við erum að fara á séu tip-top og ógeðslega flottir. Maturinn 

og drykkirnir eru bæði ógeðslega góðir og svona "uniqe„ íslenskir“. Þeir Daníel og Egill voru 

einu starfsmenn fyrirtækisins þangað til fyrir um ári síðan, en þeir sögðust ekki hafa treyst 

neinum öðrum fyrir þeirri þjónustu sem þeir bjóða upp á. Þegar vinsældir Wake Up Reykjavík 

jukust, gátu drengirnir ekki ráðið við þá miklu eftirspurn sem að myndaðist og réðu inn fleiri 

starfsmenn, en þeir vönduðu valið vel og eru í dag með flott teymi starfsmanna sem stendur 

fyrir þjónustu fyrirtækisins. Þeir segja að viðbrögðin hafi ekki staðið á sér og að erlendir 

ferðamenn séu gríðarlega jákvæðir í garð Wake Up Reykjavík. „Með þeirri blöndu af fólki sem 

að er að vinna hjá okkur er „feedbackið“ sem að við erum að fá bara „insane“. T.d. er 

matartúrinn okkar í fyrsta sæti yfir „food and drink, things to do in Iceland“. Um 600 „reviews“ 

bara allt fimm stjörnur og nokkrar fjórar stjörnur“. Þeir segja að langstærsti hluti gesta sinna 

séu ferðamenn frá enskumælandi löndum, þ.e. Bandaríkin, Kanada, og Bretland, ennfremur 

segja þeir að fólk á öllum aldri komi í túra hjá þeim en yfirleitt tveir saman. ,,Einhvernvegin 

eru túrarnir okkar þannig að þú getur verið tvítugur eða 75 ára“. Egill og Daníel segja að þeir 

geri miklar kröfur til gæða í sinni þjónustu og að þeir standi framarlega miðað við önnur 

ferðaþjónustufyrirtæki. „Ég myndi segja að gæðin séu mjög há á Íslandi miðað við 

annarsstaðar, hvað varðar heimasíður, þjálfun starfsfólks og gæði á búnaði og allt svoleiðis. 

Ég held reyndar að við séum með hærri kröfur og hærri standarda en margir, flest fyrirtæki 

eru að vinna með ógeðslega mikið af pökkuðum rútum á meðan að við hittum alla okkar gesti 

„face to face“ og þau fá ekki „automatic email“ heldur bara persónulegt email, þannig að við 

gerum rosalega mikið upp úr því“. Aðspurðir hvort þeir finni fyrir mun á fjölda ferðamanna 

eftir árstíðum sögðu þeir að sumrin væru vissulega vinsælust, samkvæmt hinum viðtölunum 

sem að gerð voru fyrir ritgerð þessa eru því allir sammála. Einnig sýna kannanir 

Ferðamálastofu (2016) að sumartíminn sé hvað vinsælastur hérlendis meðal erlendra 

ferðamanna. Þeir Daníel og Egill sögðust þó aldrei hafa aflýst túr yfir vetrartímann, þó svo að 

veður hafi verið virkilega slæmt. „Túrinn okkar er sama hvað, gestirnir hittast bara niður í 

Hörpu og við löbbum með þeim. Það er ekkert sem stoppar okkur“. Við spurðum þá félaga 

hvort það sé eitthvað sem að þeim þætti ábótavant í íslenskri ferðaþjónustu, þeir svöruðu að 

þeim þætti gjaldmiðillinn hérlendis allt of dýr og að það væri óheppilegt fyrir ferðaþjónustu 

almennt. Samkvæmt könnun Ferðamálastofu (2004) voru tæplega 60% erlendra ferðamanna 

sem að töldu að hátt verðlag væri hvað neikvæðast við dvöl þeirra hérlendis, í nýrri könnunum 

er hlutfallið mun lægra en þó er hátt verðlag ávallt nefnt sem neikvæður hluti af dvöl 

ferðamanna á Íslandi. Þeir Egill og Daníel hafa einnig áhyggjur af stöðnun í 

ferðamannabransanum hérlendis en þeir telja að verðlag spili stórt hlutverk í þeim málum en 

þeir höfðu þó ekki allt of miklar áhyggjur af þeim málum, enda gengur fyrirtækinu frábærlega 

vel og er orðið umtalað um alla Reykjavík. ,,Ég myndi segja að túrarnir okkar séu svolítið eins 

og bara „guidebook“. Þú ferð í túrinn okkar til þess að fá að kynnast því besta sem matar og 

drykkjarsenan á Íslandi hefur upp á að bjóða og færð túr um borgina í leiðinni“. 

10 Niðurstöður 

Megináhersla þessarar ritgerðar var að skoða samspil ferðaþjónustu og samfélags á Íslandi. Í 

ritgerðinni voru mögulegir áhrifavaldar nýtilkominna vinsælda Íslands skoðaðir og rýnt í þær 

breytingar sem átt hafa sér stað í samfélaginu undanfarin misseri. Hagstofa og Ferðamálastofa 

hafa haldið vel til haga margvíslegum tölulegum upplýsingum um marga þætti er tengjast 

ferðaþjónustunni auk þess sem Íslandsbanki og Arion banki hafa báðir gefið út afar ítarlegar 

skýrslur um ferðaþjónustuna frá liðnu ári sem nýttust okkur vel við skrif ritgerðarinnar. 

 Samkvæmt athugun okkar er pottur brotinn víða í ferðaþjónustu á Íslandi þrátt fyrir 

að tölur Hagstofunnar gefi almennt til kynna mikla ánægju meðal ferðamanna um dvöl sína á 

Íslandi. Þar sem þau megindlegu gögn sem fyrir lágu gátu ekki gefið okkur nægilega góða sýn 

í hvað mætti betur fara í ferðaþjónustu fannst okkur mikilvægt að ræða við nokkra aðila úr 

ferðaþjónustunni og spyrja þá hvað þeim þætti ábótavant. Voru allir viðmælendur okkar 

sammála um að verulega þyrfti að bæta innviði landsins ef Ísland ætti að vera í stakk búið að 

taka við fleiri ferðamönnum, jafnframt því að sá mikli fjöldi sem hingað kemur verulega farinn 

að reyna á þolmörk ferðaþjónustunnar. Almennt er það þannig að ef staður eins og Ísland, 

sem á skömmum tíma gerist vinsæll áfangastaður ferðamanna, þá kann það hafa mikil áhrif á 

félagslega þætti og innviði samfélagsins, svo sem raskað félags, menningarlegri- og 

umhverfislegri velferð (Kim, Sirgy & Uysal, 2012). Heimamenn styðja almennt frekar við 

vistvæna ferðamennsku frekar en fjöldaferðamennsku (e. mass tourism) vegna þeirra áhrifa 

sem hún getur haft á umhverfislega þætti samfélagsins, sérstaklega átroðnings á 

náttúruperlum svæðisins. Þó geta heimamenn glaðst yfir þeim tækifærum sem slíkur iðnaður 

hefur upp á að bjóða í efnahagslegu samhengi. Ef gripið er strax í taumana og unnið markvisst 

að því að bæta innviði og vernda náttúruna eftir löngunum heimamanna og ferðamanna er 

ólíklegra að gremja og árekstrar verði milli þessara tveggja hópa (Chi, Dyer & Gursoy, 2009). 

Tryggja þarf að virkni og samspil ferðaþjónustu og samfélags sé góð.  

 Athugun okkar hefur þó leitt í ljós að ekki eru allir jafn hrifnir af þessari gífurlegu 

aukningu ferðamanna til landsins því, þrátt fyrir aukinn kaupmátt Íslendinga hefur verðlag hér 

hækkað mikið, sérstaklega þegar litið er til húsnæðismarkaðar. Nú er verð á fasteignum í 

sögulegu hámarki og rýndum við í helstu ástæður þessa miklu hækkunar í gegnum megindleg 

gögn frá Íslandsbanka og Arion banka. Áður en ritgerðarskrif hófust töldum við þessa miklu 

hækkun vera tilkomna vegna þess gífurlega fjölda Airbnb íbúða sem eru til leigu í Reykjavík, 

en raunin var sú að margar aðrar breytur spila þar stórt hlutverk. Til að öðlast dýpri skilning í 

málinu gat framkvæmdastjóri Félags fasteignasala bent okkur á hvað annað hefði mikil áhrif 

á þessa hækkun. Þar gat hann bent okkur á að þrátt fyrir þennan mikla fjölda íbúða til leigu 

fyrir ferðamenn hafi lítið verið byggt á árunum 2008 – 2014 og því hafi stór hópur fyrstu 

kaupanda verið búinn að halda að sér höndunum í nokkur ár komið inn á markað á sama tíma 

auk stórra fasteignafélaga sem hafi farið að kaupa upp fasteignir í miklum mæli. Það sem kom 

okkur þó mjög á óvart var hve margir útlendingar starfi við ferðaþjónustu á Íslandi, eða um 

6000 manns árið 2016, sem þurfa líka þak yfir höfuðið (Íslandsbanki, 2017).  

 Á Íslandi hafa þó skapast gríðarlegar tekjur í ferðaþjónustu sem sífellt skila meiru inn í 

þjóðarbúið. Áætlað var að árið 2015 hafi heildarneysla erlendra ferðamanna á Íslandi verið 

um 263 milljarðar króna sem er mikil hækkun frá til dæmis 2009 þegar hún var 93 milljarðar 

króna (Íslandsbanki, 2017). Þannig er ljóst að með þessari fjölgun hafa mörg störf skapast í 

kringum komu ferðamanna til landsins, en árið 2016 störfuðu að meðaltali 24 þúsund manns 

í ferðaþjónustunni sem er aukning um 13.500 störf eða 42%. Þannig hafa mörg tækifæri 

skapast í ferðamannageiranum og hótel og veitingastaðir rísa hratt upp sem við teljum þó 

bæta fjölbreytileika menningarlífs á Íslandi. Þannig hafa ýmiskonar önnur fyrirtæki skotið upp 

kollinum á Íslandi sem sjá um annarskonar afþreyingu fyrir ferðamenn heldur en 

skoðunarferðir út á landsbyggðina. Við tókum í því sambandi viðtal við tvo unga menn sem 

höfðu stofnað fyrirtæki sem sérhæfir sig í því að kynna Reykvíska menningu með því að halda 

matartúra, bjórtúra, og sýna hvar fólkinu sem hér býr finnst skemmtilegast að fara. Þannig fá 

ferðamenn að kynnast íslenskum mat og bjór frá Íslendingum sem vel þekkja til.  

 Samkvæmt þessari athugun okkar komumst við að því að óspillt náttúra og landslag er 

helsta aðdráttarafl Íslands sem samkvæmt könnun Ferðamálastofu (2016) 83% svarenda 

sagði vera sá þáttur sem hafði mest áhrif á þá ákvörðun að koma til Íslands. Langflestir ferðast 

um Suðurland og skoða helstu náttúrperlur sem þar eru að finna, svo eitthvað hefur hallað á 

hina landshlutana sem fá ekki eins marga ferðamenn og hafa þar af leiðandi mun minni 

nýtingu gistinátta á hótelum. Þrátt fyrir þá undurfallegu náttúru sem við Íslendingar eigum 

skoðuðum við þó einnig aðra áhrifavalda sem kunna að hafa ýtt undir vinsældir Íslands 

erlendis. Ber þar helst að nefna magnaðan árangur íslensks íþrótta og tónlistarfólks. Íslenska 

karlalandsliðið í knattspyrnu vakti gífurlega athygli á Evrópumótinu í Frakklandi sem fram fór 

sumarið 2016. Bæði fyrir magnaða framistöðu á mótinu og eftirminnilega aðdáendur sem 

fönguðu athygli heimsbyggðarinnar með víkingaklappinu sem einkenndi stuðningsmenn 

Íslands á mótinu. Þarna var það liðsheildin sem náði gífurlegri athygli, en það vakti þó athygli 

okkar að vinsælustu Íslendingarnir á samfélagsmiðlum eru þó hvorki í knattspyrnu né 

tónlistarlífinu heldur eru þar þrjár konur sem keppa í CrossFit og hefur það vakið sérstaka 

athygli hve megnugir Íslendingar eru í þeirri grein og með nokkra heimsmeistaratitla að baki, 

þar sem keppt er um hraustustu konu og hraustasta mann heims. Ekki má gleyma að nefna 

íslenska tónlist sem sífellt verður fyrirferðameiri í tónlistarsenunni erlendis og hefur aldrei 

fleira Íslenskt tónlistarfólk verið á vinsældarlistum erlendis en nú. Er því ljóst að mikil gróska 

er í íslensku tónlistar og íþróttalífi sem skilar sér út í hinn stóra heim og ýtir þannig undir áhrif 

Íslands á erlendri grund.  

 Það var ekki hægt að skrifa ritgerð um samspil ferðaþjónustu og samfélags án þess að 

skoða áhrifin út frá kenningarlegri nálgun frægra kennismiða innan félagsfræðinnar. Okkur 

fannst vel hægt að yfirfæra kenningar Goffmans á ferðamennsku, sérstaklega hvað varðar 

leikhús kenningu hans um framsvið og baksvið sem aðrir félagsfræðingar hafa einnig gert 

tilraun til að gera. Ferðamenn sækjast eftir áfangastöðum sem búa yfir upprunalegum 

einkennum þess staðar sem verið er að heimsækja og reyna að komast sem næst því að fá að 

upplifa hvernig sé að vera heimamaður á viðkomandi áfangastað (MacCannell, 1999). Það 

kemur ekki á óvart að hinn almenni ferðamaður vilji frekar upplifa að koma inn á íslenskt 

heimili og búa þar með íslenskum nágrönnum í íslenskara umhverfi en annars hefði verið 

mögulegt með hefðbundinni hótelgistingu. Þetta veitir ferðamönnum ósviknari og öðruvísi 

upplifun þrátt fyrir að í grunninn sé verið að heimsækja sama áfangastaðinn. Beint samband 

milli leigjenda og gesta færir upprunaleika (e. authenticity) ferðalagsins á hærra stig (Dredge 

& Gyimóthy, 2015). Þannig reynum við að útskýra þessa miklu aukningu sem átt hefur sér stað 

í heimagistingu, þótt hótelin séu enn með mikla nýtingu gistinátta.  

 Samkvæmt athugun okkar standa Íslendingar þá nokkuð framarlega þegar kemur að 

ferðaþjónustu og hafa átök milli heimamanna og ferðamanna ekki virst mikil. Ferðamenn eru 

almennt mjög ánægðir með Íslandsdvöl sína og gestrisni heimamanna, en með áframhaldandi 

aukningu þeirra til landsins eru líkur á að það fari að breytast og því mikilvægt að gripið verði 

í taumana áður en of seint verður.  

